
MINUTI

Il-Minuti tal-Laqgħa Nru. 68 li saret fl-10 ta’ Ġunju, 2015 ġew konfermati.

THE CHAIRMAN (Onor. Jason Azzopardi):  Għall-formalità nixtieq infakkar lill-Kumitat li l-Uffiċċju tal-Awditur illum wara nofsinhar bagħat email indirizzata lill-Membri kollha b’risposta għat-talbiet li saru fil-laqgħa preċedenti miż-żewġ naħat dwar il-correlation bejn il-prezz taż-żejt u l-prezz tal-elettriku fil-perjodu 2008-2015.  Dik l-informazzjoni qiegħda f’email dettaljata li rċevejna u allura qed inqisha bħala korrispondenza u jekk m’hemmx oġġezzjoni mill-Membri din tiġi uploaded fuq il-website sabiex tkun aċċessibbli għall-pubbliku.  

Il-Ministru Bonnici.

ONOR. OWEN BONNICI (Ministru tal-Ġustizzja, Kultura u Gvern Lokali):  Dan id-dokument jien irċevejtu llum bejn is-1.00 p.m. u s-2.00 p.m., jiġifieri  biex inkun onest miegħek rajtu, però jekk tistaqsini jekk studjajtux ngħidlek li ma studjajtux għaliex illum kellna l-laqgħa tal-Kabinett.

THE CHAIRMAN:  Lanqas jiena ma rajtu.

ONOR. OWEN BONNICI:  Nifhem li inti mpenjat ukoll.  Aħna naqblu li bħal korrispondenza oħra, din tkun esebita, però naturalment nirriżervaw li nistudjawha  ftit għax hija teknika u mħawra sewwa.

THE CHAIRMAN:  Aħna rċevejniha lkoll kontestwalment fl-istess ħin, fiha ħafna ċifri u allura hemm qbil li din l-informazzjoni tkun aċċessibbli fuq il-website tal-Kumitat u kulħadd għandu d-dritt li jagħmel domandi fuq dik l-informazzjoni fis-seduti futuri.  

Nistgħu ngħaddu għall-item li għandna fuq l-aġenda llum. 





RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (KONT.)

THE CHAIRMAN:  Insejjaħ lil Dr. Austin Gatt.  

L-Avukat Austin Gatt daħal fil-Kamra tal-Kumitat.

THE CHAIRMAN:  Qed nifhem li hawn talba għal filmati.  Il-permess qed jingħata u bħas-soltu ngħid lill-membri tal-media sabiex jirregolaw ruħhom u ma jdumux ħafna ħalli ma jtellfux lix-xhud fit-tweġibiet.  

Dr. Gatt, se tingħata l-ġurament.

L-AVUKAT AUSTIN GATT:  Jiena, Austin Gatt, naħlef li ngħid is-sewwa, is-sewwa kollu u xejn ħlief is-sewwa.  Hekk Alla jgħinni.

THE CHAIRMAN:  Grazzi, Dr. Gatt.  Għall-formalità, bħalma għamilna ma’ kull xhud – nimmaġina li taf, però irrid nagħmilha għall-formalità – ninfurmak li l-proceedings huma streamed live fuq l-internet u kull ma jgħid ix-xhud jista’ jinġib bi prova kontrih.  Dr. Gatt, qabel nibdew se nistaqsik jekk għandekx xi ħaġa x’tippremetti.  

L-AVUKAT AUSTIN GATT:  Iva, għandi dikjarazzjoni.

THE CHAIRMAN:  Mela se nissospendu ftit sakemm isiru l-kopji għall-Membri tal-Kumitat.

Il-Kumitat kien sospiż għal ftit minuti.

THE CHAIRMAN:  Dr. Gatt, tista’ tibda.

L-AVUKAT AUSTIN GATT: Mir-rapport tal-Awditur Ġenerali jirriżulta li jien:

1. Qatt ma tajt xi direttiva jew b’xi mod indħalt fix-xiri taż-żejt mill-Enemalta jew fit-tenders tal-Enemalta jew qatt kellimt lil xi ħadd li kien fit-tendering committee tal-Enemalta – fi kliem sempliċi hu ċar mir-rapport tal-Awditur li jien qatt ma ndħalt fil-proċess tax-xiri taż-żejt u l-istess jirriżulta minn xhieda oħra li ngħatat quddiem dan il-Kumitat dwar xiri ta’ żejt fi żmien qabel is-snin li rrapporta dwarhom l-Awditur, inkluż mix-xhieda mogħtija mill-ogħla awtoritajiet tal-Pulizija;

2. Mir-rapport tal-Awditur jirriżulta li f’Novembru 2009 jien KTIBT lir-Risk Management Committee tal-Enemalta u MHUX lill-Kumitat tal-Kuntratti tal-Enemalta kif ipprovat tagħti l-impressjoni xi media wara l-aħħar elezzjoni ġenerali – ir-Risk Management Committee  kien il-kumitat li kien jagħmel il-hedging mal-banek u QATT ma xtara żejt;

3. Jien tajt direttiva ministerjali BIL-MIKTUB kif kelli kull dritt - anzi kelli  obbligu - li nagħmel bil-liġi, u tajtha skond il-proċedura preskritta mil-ligi – ara Art. 12 (1) tal-Enemalta Act,  Art. 92 (1) tal-Kostituzzjoni, Art. 3 tal-Public Administration Act u Art 6 tal-Interpretation Act;

4. Dik id-direttiva kienet tirrifletti deċiżjoni tal-Kabinett dwar b’liema prezz kellna nippruvaw nixtru ż-żejt fl-2010, liema deċiżjoni ddaħlet fil-Budget tal-Enemalta għall-2010 u liema Budget kien ġie approvat mill-Parlament. Din id-deċiżjoni kienet ukoll il-bażi li fuqha nbnew it-tariffi l-ġodda. Dak li l-Awditur dehrlu hi “undue interference” kienet deċiżjoni tal-Kabinett u tal-Parlament u li allura, skond hu, kellha tiġi njorata;

5. Id-deċiżjoni tal-Gvern – LI FUQHA KIENET IBBAŻATA D-DIRETTIVA TIEGĦI -  kienet għażla bejn stabilità u ċertezza fil-prezz taż-żejt li se nħallsu fl-2010 kontra li nkomplu nesponu ruħna għal-logħob fis-suq bil-hedging – kif jidher li jippreferi l-Awditur, xi ħaġa li jidhirli li l-Awditur m’għandux jidħol fiha għax hi kwistjoni ta’ policy”;  

6. Għażilna ċ-ċertezza kontra l-inċertezza – għażla li kull Gvern għandu dritt jagħmel u li anke dan il-Gvern qed jagħmel. Difatti l-Ministru preżenti tal-Enemalta ta direttivi ta' natura politika simili kemm rigward il-fuels tal-Enemalta kif ukoll dwar il-petrol, id-diesel u anke l-gass – id-differenza bejn li għamilt jien u li sar issa hu li jien ikkomunikajt deċiżjoni tal-Kabinett ratifikata mill-Parlament mentri l-Ministru odjern jidher li ħa d-deċiżjoni waħdu u anke speċifika ma’ min għandu jsir il-hedging;

7. Din l-għażla bejn iċ-ċertezza tal-prezz u l-hedging ad oltranza hija deċiżjoni politika tal-Gvern, aktar u aktar meta l-Enemalta tiddependi mis-sussidji tal-Gvern biex tibqa miexja. Hi għażla li skond il-liġi li tirregola l-uffċċju tal-Awditur, l-Awditur suppost lanqas għandu jikkumenta dwarha għax hi policy decision tal-Gvern;

8. L-Awditur jikkumenta wkoll li ma kienx hemm policy dwar kif jinxtara ż-żejt mill-Enemalta.  Naħseb kien ikun aktar korrett li kieku qal li ma kienx hemm PROĊEDURA MIKTUBA kif għandu jiffunzjona l-Kumitat tal-Kuntratti tal-Enemalta li kien jixtri ż-żejt.  Policy kien hemm u proċeduri wkoll imma qatt ma kienu dokumentati sa dak iż-żmien.  

Madankollu dan ma kienx ifisser li xi ħadd kellu xi liċenzja li jista’ jagħmel li jrid f’dan il-proċess u l-istandards bażiċi ta’ governanza u kontabilità kienu mistennija mill-Bord tad-Diretturi u mill-management fil-qadi ta’ dmirijiethom. 


9. Li forsi nesa jgħid ukoll l-Awditur li mit-twaqqif tal-Enemalta fis-sebgħinijiet QATT ma kien hemm proċeduri bil-miktub dwar kif jinxtara ż-żejt.  Ovvjament dan japplika għal amministrazzjonijiet diversi. 

Nisħaq ukoll illi huwa ċarissimu mil-ligi tal-Enemalta li kien obbligu tal-Bord (u mhux tiegħi bħala Ministru) li jara li l-proċeduri jinkitbu għaliex naħseb li lkoll naqblu li aħjar miktubin milli le u m’għandix dubju li kieku xi ħadd infurmani li l-proċeduri mhux miktuba kont nagħti direttiva ministerjali oħra biex jinkitbu. Ninnota wkoll illi fil-perjodu tal-Ministru Tonio Fenech, il-proċeduri ġew miktuba.

10. L-obbligu tiegħi bħala Ministru kien li nkun xprun ta’ titjib fil-governanza fl-entitajiet li kienu jaqgħu taħti u li nagħmel ħilti kollha biex l-amministrazzjoni fihom titjieb. Jien dan għamiltu b’assidwità u daħħalt linji gwida dwar kif joperaw dawn l-entitajiet, xi ħaġa li qatt ma kienet teżisti qabel. Irnexxieli nagħmel il-bidliet kollha li xtaqt? Żgur li le, iżda b’serenità nisħaq li daħħalt prinċipji ta’ amministrazzjoni li kienu bla preċedent u li wasslu biex isaħħu l-governanza u l-kontabilità. 

11. F’dan il-kuntest, nitlob lil dan il-Kumitat jinnota li:

a. Kont jien li żviluppajt kodiċi ta’ etika għad-diretturi u membri ta’ kummissjonijiet li kienu jaqgħu taħt id-dekasteru tiegħi;

b. Kont jien li pproponejt lill-Kabinett, u l-Kabinett approva, tibdil sostanzjali u fundamentali fil-liġi li tirregola l-Enemalta biex nagħmlu ċarissimi l-obbligi tal-Ministru, il-Bord u l-management; u biex niżguraw separazzjoni tal-funzjonijiet amministrattivi u daħħalna regoli ċari ta’ governanza;

c. kont jien li fl-Enemalta waqqaft il-funzjoni tal-Fuel Procurement Advisory Committee immexxi minn persuni esterni u professjonali;
d. kont jien li tlabt lill-Oppożizzjoni ta’ dak iż-żmien biex tinnomina membru fuq dan l-istess Kumitat;
e. kont jien li sseparajat il-funzjonijiet ta’ Chairman u Kap Eżektuttiv biex ma’ jibqax poter ikkonċentrat f’persuna waħda fl-organiżżazzjoni;

f. kont jien li assidwament insistejt li jkollna CEO u management professjonali daqskemm kellna inġiniera professjonali;

g. kont jien li għall-ewwel darba fl-istorja tal-Enemalta insistejt li l-Korporazzjoni jkollha Finance Management sħiħ u mhux imlaqqat;

h. kont jien li insistejt li l-Enemalta tibda tipprepara management accounts u financial statements fuq bazi tal-istandards internazzjonali u li l-istess accounts jibdew jirriflettu kull diviżjoni xi dħul u ħruġ kellha biex tiġi żgurata t-trasparenza;

i. kont jien li ridt li jkun hemm uffiċċju li jieħu ħsieb il-proċessi komputerizzati u mmexi minn CIO – u ma naħsibx għandi għalfejn infakkar li wara sejħa pubblika kien gie mpjegat Konrad Mizzi, illum Ministru;

Nistqarr dan għaliex huwa faċli ħafna li taqbad funzjoni waħda minn Korporazzjoni bħall-Enemalta u tħares lejha barra l-kuntest tagħha mingħajr ma’ tifhem iċ-ċirkustanzi kollha li kienu jimpattaw dik il-funzjoni. 

Irrid ngħid ukoll li fil-proċess kollu tar-rapport tal-NAO – li dam sentejn jinħema – l-Awditur Ġenerali qatt ma sab ħin biex ikellimni minkejja li għoġbu jikkumenta dwar l-aġir tiegħi.
12. Kif inhu magħruf, dan il-Kumitat mar oltre r-rapport tal-Awditur u daħal ukoll fi snin preċedenti għar-rapport.  Li rrid nafferma in konnessjoni ma’ dan hu:

L-ewwel u qabel kollox niddikjara li jien qatt ma tkellimt ma’ ħadd jew b’xi mod indħalt, jew fil-proċess tat-tenders għax-xiri taż-żejt mill-Enemalta jew f’xi proċess ieħor tat-tenders, kien fejn kien, fil-15-il sena li domt Ministru.

It-tieni niddikjara wkoll illi kieku kelli l-anqas ħjiel ta’ xi irregolarità fl-għoti tat-tenders (u mhux biss fil-każ taż-żejt tal-Enemalta) jew li kien hemm xi ħlas ta’ kummissjonijiet biex jintrebħu tenders, jien kont immedjatament nirriferi l-informazzjoni lill-Kummissarju tal-Pulizija, kif fil-fatt għamilt f’każijiet oħra u meta rrapurtajna l-każijiet ittieħdu l-Qorti u nħarġu akkużi kriminali.  

It-tielet nikkonferma wkoll li l-ewwel darba li smajt dwar l-allegat korruzzjoni fl-għoti tat-tenders fl-Enemalta kien meta bdew jiġu pubblikati fil-gazzetti ftit ġimgħat qabel l-elezzjoni ġenerali tal-2013 – hu evidenti llum li kien hemm ħaddieħor li kien jaf ħafna sew qabel dan iż-żmien iżda għoġbu ma jirrapporta xejn.

Ir-raba nikkonferma dak li qal l-Ispettur Gafà quddiem din il-Kummissjoni li jien dejjem irrifjutajt li nitkellem dwar tenders ma’ George Farrugia.  Fil-fatt jien dejjem irrifjutajt li nitkellem dwar tenders mhux ma’ George Farrugia biss imma MA’ KULLĦADD, HU MIN HU u kien hemm ordni stretta fl-uffiċċju tiegħi li l-istess ħaġa għandhom jagħmlu min kien fis-segretarjat tiegħi. Grazzi.

THE CHAIRMAN:  Grazzi, Dr. Gatt.  Indur fuq il-Membri tal-Oppożizzjoni minħabba li pproduċejna lil Dr. Gatt u nistaqsi jekk għandhomx domandi.  Jidher li m’hawnx għalhekk indur fuq in-naħa tal-Gvern.  
Il-Ministru Bonnici.

ONOR. OWEN BONNICI:  Dr. Gatt, naħseb li segwejt dawn il-proċeduri li ġew streamed.

L-AVUKAT AUSTIN GATT:  Naċċertak li mhux kollha.

ONOR. OWEN BONNICI:  Ma tantx hi tad-daħk, imma nsomma.  Naħseb li smajt lil George Farrugia jixhed hawnhekk dwar kif kemm-il darba mar l-uffiċċju tiegħek tal-kostitwenza – jien ma kontx naf li kellek uffiċċju tal-kostitwenza l-Ħamrun, però hu qal li kellek u kemm-il darba mar ikellmek – kemm-il darba mort inti fil-proprjetà kummerċjali tiegħu u qal li tak għajnuniet finanzjarji għall-kampanja elettorali.  Jekk  ma ħareġ xejn mix-xhieda ta’ George Farrugia, ħarġet li hemm link bejnu u bejnek.   Nistgħu aħna nemmnu li b’din il-link kollha li kien hemm bejn George Farrugia u bejnek, anke għenek fil-kampanja elettorali finanzjarjament, ma kont taf b’xejn dak li kien għaddej fl-iskandlu taż-żejt?

L-AVUKAT AUSTIN GATT:  Ministru, ovvjament inti liberu dwar x’temmen jew ma temminx.  Liberu wkoll jekk temminx il-kelma tiegħi, daqskemm jien liberu li nemmen dak li tgħid int meta tistqarru fuq affarijiet, ikunu xi jkunu.  Però ‘il hinn minn jekk nemmnux jew le, din hija kwestjoni ta’ fatti.  L-Ispettur Gafà xehed quddiem dan il-Kumitat li mill-provi jindika li jiena dejjem irrifjutajt li nitkellem fuq tenders ma’ George Farrugia.  Kieku qegħdin f’awla ta’ Qorti, fejn m’aħniex, nista’ inġiblek xhieda interminabbli li jistgħu jixhdu li f’affarijiet oħrajn, kienu x’kienu, din kienet regola tiegħi mill-bidu nett, li tgħallimtha mill-ex Prim Ministru Eddie Fenech Adami li kien jgħidha lil kulħadd: Tidħlux fil-proċessi tat-tenders.  Din kienet regola għal kulħadd. Issa temminhiex jew le...  Jiena m’għandi l-ebda poter inġiegħlek temmen ħaġa jew oħra.  

ONOR. OWEN BONNICI:  Aħna hawnhekk smajna lil George Farrugia jgħid li għenek tiffinanzja parzjalment – ma naħsibx li tagħmel kampanja elettorali b’€2,000,  jew kemm kien semma –  il-kampanja elettorali tiegħek.  Illum George Farrugia ngħata maħfra relatata ma’ każijiet taż-żejt li kienu serjissimi.  X’għandek xi tgħid fuqha din?  

L-AVUKAT AUSTIN GATT:  George Farrugia xehed li l-familja Farrugia tat donazzjoni, mhux lili imma lil xi ħadd mit-team tiegħi, għall-kampanja elettorali tiegħi.  Jien diġà għedt li jien ma kontx naf biha, però assolutament m’għandi ebda raġun għalfejn niddubitah, jiġifieri m’iniex qed nikkontesta l-fatt, però naf ukoll li l-familja Farrugia tat donazzjonijiet lil kandidati oħrajn taż-żewġ partiti u tat donazzjonijiet liż-żewġ partiti u hemm ukoll irċevuti ta’ donazzjonijiet li ta lill-Partit Laburista.  Ma naħsibx li nistgħu nittimbraw lil kull min jagħti donazzjoni lil kandidat f’elezzjoni ġenerali jew lill-partiti, bħala li jagħmlu hekk biex jikkorrompu, għax jekk hu hekk allura naħseb li kull min hu f’din il-kamra jmissu jitlaq ‘il barra u naħseb li l-partiti jistgħu jagħlqu l-bibien, għax ilkoll nafu li l-kampanji elettorali jiġu ffinanzjati bid-donazzjonijiet.  Jien m’għamilt xejn differenti milli għamel kandidat ieħor.  Nassigurak u nerġa’ ngħidlek li jiena mhux biss ma’ George Farrugia imma ma’ kulħadd irrifjutajt dejjem li nitkellem fuq tenders.  Dejjem.  Mhijiex kwestjoni li nieqaf f’nofs diskors, imma ma nitkellimx, u qatt ma tkellimt, dwar tenders.  Nassigurak li ma tagħmilli l-ebda differenza jekk jagħtunix donazzjoni jew le, kif jien ċert li timxi int wara kollox.  Inti u kull Membru hawnhekk kien kandidat u kulħadd minna rċieva donazzjonijiet, però jien nassumi li kulħadd jimxi b’mod rett.  

ONOR. OWEN BONNICI:  Dr. Gatt, huwa fatt li hu kellmek fl-uffiċċju tal-kostitwenza tiegħek.  Huwa fatt ukoll, għax qalu George Farrugia taħt ġurament – sakemm ma tridx tgħidli li mhux veru – li inti kont tmur għandu.

L-AVUKAT AUSTIN GATT:   Nista’ nippreċiża xi ħaġa?  Fi 15-il sena ta’ Ministru mort għandu darba.

ONOR. OWEN BONNICI:  Tikkonferma li ġie għandek fl-uffiċċju tal-kostitwenza fil-Ħamrun, u li inti  mort għandu?

L-AVUKAT AUSTIN GATT:  L-uffiċċju tal-kostitwenza tiegħi kien ftit bibien ‘il bogħod mill-uffiċċju ta’ Dr. Toni Abela, li kien ftit bibien ‘il bogħod mill-uffiċċju tal-aħwa Farrugia.  Iva, darba kont sejjer għall-karozza, għaddejt minn quddiem l-uffiċċju u stedinni ħuħ, naħseb hu lanqas kien hemm, u ħadt drink l-uffiċċju tagħhom.  Daqshekk.  Punto e basta.  Kif nimmaġina li għamilt diversi drabi inti mal-kostitwenti tiegħek.  Dawn kienu kostitwenti għax kienu jgħixu hemmhekk.  Iva, bħala kostitwent, hu u anke ħuh kienu ġew ikellimuni diversi drabi.

ONOR. OWEN BONNICI:  Dwar xiex ġie jkellmek George Farrugia?

L-AVUKAT AUSTIN GATT:  Id-diskors li kien jagħmel kważi dejjem George Farrugia miegħi kien fuq l-importanza li jkollu storage ta’ żejt.  Dejjem fuq hemm saħaq; storage ta’ żejt.  Hawn Malta kien hawn problema li ditti privati m’għandhomx storage, storage hemm biss fl-Enemalta, imbagħad hemm l-Oiltanking u hemm ditta oħra privata li għandha storage żgħir, però kull min jinnegozja f’żejt, anke offshore, jiġifieri jagħmel ship-to-ship transfers, jekk ikollu tankijiet fejn jista’ jaħżen, ovvjament tagħmillu differenza kbira minħabba l-prezz għax ikollu prezz iktar stabbli.  U hu dejjem kien jiġri wara dan.  Fil-fatt kien anke pprova jġib investituri minn Dubai  biex jagħmlu xi ħaġa simili għall-Oiltanking.   Però d-diskors tiegħu f’dan il-kuntest kien dejjem dwar hekk.   Darba kien kellimni – biex inkun għedt kollox – dwar xi problema li kellu ma’ Tarcisio Mifsud li kien qed jiċċarġjah xi ħaġa li deherlu li m’għandux jiġi ċċarġjat tagħha.  Qalli li kienu ilhom għaddejjin bil-kwestjoni u jien irriferejtha lill-Enemalta biex isolvuha, ma dħaltx fiha jien.  Però dan kien l-interess tiegħu.  

ONOR. OWEN BONNICI:  Fil-Ministeru ġieli ġie jkellmek?

L-AVUKAT AUSTIN GATT:  Darba żgur ġie ma’ dan l-investitur ta’ Dubai u miegħu kien ġie s-Sur Beppe Hili – naħseb intom tafuh sew għax il-Prim Ministru kien regolarment jiekol għandu – biex jippruvaw jagħmlu din il-biċċa xogħol flimkien, però ma naħsibx li rnexxiet.  
ONOR. OWEN BONNICI:  Inti ġieli kilt  ma’ George Farrugia?

L-AVUKAT AUSTIN GATT:  Le.

ONOR. OWEN BONNICI:  Il-Waterfront qatt ma’ mort ma’ George Farrugia?

L-AVUKAT AUSTIN GATT:  Safejn naf jien, le.  Mort il-Waterfront, u ġieli probabbilment kien hemm hu, imma ma naħsibx li kilt miegħu.  

ONOR. OWEN BONNICI:  Jiġifieri inti qed tgħid li qatt ma mort ma’ George Farrugia l-Waterfront. 

L-AVUKAT AUSTIN GATT:  Jekk tgħidli biex inpoġġi jdejja fuq in-nar li żgur huwa hekk, ma npoġġihomx għax min jaf kemm kilt ma’ nies, però m’għandi ebda recollection li qatt kilt ma’ George Farrugia u at the same time jista’ jkun ukoll, u mingħajr ebda mistħija.

ONOR. OWEN BONNICI:  Jista’ jkun ħafna.

L-AVUKAT AUSTIN GATT:  Jista’ ikun, mhux ħaġa kbira. George Farrugia ma kienx jiekol miegħi biss.

ONOR. OWEN BONNICI:  Jien qed nistaqsik jekk inti qattx ħriġt tiekol ma’ George Farrugia l-Waterfront.  Ma nsemmix il-ħanut għax naħseb li m’għandix għalfejn.

L-AVUKAT AUSTIN GATT:  Qed nirrispondik; m’għandi ebda recollection li hu hekk.  

ONOR. OWEN BONNICI:  Ipprova agħmel sforz, qed tiftakar ħafna affarijiet.  Ara tiftakarx jekk kontx tmur tiekol – jien jekk tistaqsini jekk mortx niekol mat-“tali” niftakar – ma’ George Farrugia?  George Farrugia mhuwiex bniedem kwalunkwe; ingħata l-proklama, hemm dan il-każ kollu li huwa serjissimu.  Qatt mort tiekol miegħu? Jien qed nissuġġerilek il-Waterfront.  Forsi inti tgħidli  mhux il-Waterfront imma x’imkien ieħor, però naħseb jien qed nissuġġerilek tajjeb ħafna.

L-AVUKAT AUSTIN GATT:  George Farrugia huwa, jew almenu fiż-żmenijiet li qed nitkellmu fuqhom kien, bniedem kwalunkwe, assolutament ma kien bniedem speċjali xejn, kien negozjant kif kienu ħafna negozjanti oħrajn u assolutament ma kellu ebda raġuni għaliex jiġi trattat b’mod speċjali jew jiġi kkunsidrat bħala xi ħaġa speċjali.  Jiena nerġa’ nirrepeti li m’għandi ebda recollection li xi darba kilt il-Waterfront, jew x’imkien ieħor, mas-Sur George Farrugia.

ONOR. OWEN BONNICI:  Il-Ministeru għedt li ġie darba....

L-AVUKAT AUSTIN GATT:  M’għedtlekx hekk; għedtlek darba ġie żgur u jista’ jkun ġie diversi drabi oħra, ma nafx.  

ONOR. OWEN BONNICI:  Kemm-il darba ġie, jekk tiftakar, il-Ministeru?

L-AVUKAT AUSTIN GATT:  Ma nafx ngħid.

ONOR. OWEN BONNICI:  Però li taf żgur hu li ġie darba ma’ Beppe Hili u ma’ dan l-investitur.

L-AVUKAT AUSTIN GATT:  Iva.  Naf partikolarment għax kienu rriferewh mill-Uffiċċju tal-Prim Ministru, ma kontx qed niddilja biha jien din u kien fiż-żmien meta lanqas kont għadni responsabbli mill-Enemalta, imma kont Ministru responsabbli mit-Trasport u kienet tidħol il-kwestjoni ta’ breakwaters, eċċ.  

ONOR. OWEN BONNICI:  Dr. Gatt, laqgħat mal-Prim Ministru – dak iż-żmien Dr. Lawrence Gonzi –  u George Farrugia u nies oħrajn saru f’Kastilja?

L-AVUKAT AUSTIN GATT: Safejn naf jien saret waħda jew tnejn in konnessjoni ma’ dan il-proġett, waħda żgur, però jista’ jkun li mbagħad għamilna xi studji u rrappurtajna fuq dawn l-istudji.

ONOR. OWEN BONNICI:  Apparti għajnuna finanzjarja lill-kampanja li George Farrugia qed jgħid li ta lil xi ħadd – hu qal lit-tifel tiegħek – għajnuniet oħrajn fil-kampanja...?
L-AVUKAT AUSTIN GATT:  Se nikkoreġik; ma naħsibx li qal hekk.  Hu qal li tahom jew lit-tifel tiegħu jew lil xi ħadd mill-helpers.  Ma jiftakarx sew.

ONOR. OWEN BONNICI:  Apparti dik l-għajnuna finanzjarja, George Farrugia kien jagħtik għajnuna oħra għall-kampanja?

L-AVUKAT AUSTIN GATT:  Ministru, jiena naħseb li bħal kull kandidat, il-kampanja tistrutturaha biex ikollok x’taqsam fl-organizzazzjoni mill-inqas possibbli; ikollok min jieħu ħsieb il-coffee mornings, min jieħu ħsieb il-manifestazzjonijiet, min jieħu ħsieb il-finanzi.  Almenu jien hekk norganizza ruħi u dejjem hekk organizzajt ruħi u naħseb ilkoll kemm aħna norganizzaw ruħna hekk.  Jiġifieri jien qatt ma kont nidħol fid-dettall ta’ dawn l-affarijiet, però as far as I know il-familja Farrugia, f’waħda mill-kampanji – insejt liema waħda – kienet tatna l-użu ta’ sala fil-Ħamrun li tinsab quddiem il-knisja imma li bħalissa nsejt x’jisimha, biex nużawha għar-receptions, u probabbilment – però ma nistax ngħidlek jien – fi żmien l-elezzjoni konna nużaw xi karozzi biex inġorru l-votanti.  Jien naf li kien jagħti karozzi lil kulħadd, m’hemmx distinzjoni ta’ kandidati u partiti.

ONOR. OWEN BONNICI:  Mela ħalli nirrikapitulaw.  Ingħatat għajnuna finanzjarja lill-kampanja privata tiegħek ta’ kandidat, sala biex tużaha inti bħala kandidat, kif ukoll għajnuniet permezz ta’ karozzi biex dak li jkun joqgħod idur għall-anzjani...

L-AVUKAT AUSTIN GATT:  Kif kien jagħti lil ħafna kandidati oħrajn, mhux George Farrugia imma l-familja Farrugia.

ONOR. OWEN BONNICI:  Imma l-familja Farrugia tinkludi lil George Farrugia jew le?

L-AVUKAT AUSTIN GATT:  L-arranġamenti huma bejniethom.  Jekk tistaqsini x’naħseb, ngħidlek iva; almenu sa dak iż-żmien naħseb kienu għadhom flimkien, ma kenux iġġieldu.

ONOR. OWEN BONNICI:  Imma f’dak il-mument meta kien jagħtik dawn l-għajnuniet, inti kont taf li George Farrugia huwa wieħed minn dawn li qed jgħinuk?
L-AVUKAT AUSTIN GATT:  Le, jien lanqas kont inkun naf li kienu jkunu l-familja Farrugia għax ma kontx nikkonċerna ruħi b’dawn l-affarijiet; sirt nafhom wara meta bdew iqumu dawn l-affarijiet, għax imbagħad tibda tistaqsi.  

ONOR. OWEN BONNICI:  Imma jien naħseb – u dak iż-żmien diġà kont Ministru – li tistaqsi lill-helpers tiegħek min hi l-persuna li qed tagħti l-għajnuna!  

L-AVUKAT AUSTIN GATT:  Assolutament le.  Għaliex?  Inti tistaqsi?

ONOR. OWEN BONNICI:  Dażgur li nistaqsi!  Mija fil-mija.

L-AVUKAT AUSTIN GATT:  Imma jiena le.

ONOR. OWEN BONNICI:  Mela jien se nħalli lil xi ħadd li ma nafx min hu...  Anzi naħseb insibha in vero simili ħafna li nemmen li xi ħadd tal-esperjenza tiegħek, li ilek fil-politika ma nafx kemm-il sena, iktar minni żgur, sakemm irtirajt fl-elezzjoni li għaddiet, ma kontx tara min qed jagħtik l-għajnuniet.

L-AVUKAT AUSTIN GATT:  Jiena ma kontx nara għax kont nafda fin-nies li jorganizzaw l-affarijiet, u anke kieku stess, dak iż-żmien kien  hemm xi raġuni għaliex xi ħadd, inkluż kandidati tagħkom, jirrifjutaw xi donazzjoni mill-familja Farrugia?  Għaliex?

ONOR. OWEN BONNICI:  Id-domanda mhijiex jekk kellekx raġunijiet għalfejn tirrifjuta dak iż-żmien, imma jekk inti kontx tkun taf is-sors tal-għajnuna min hi.

L-AVUKAT AUSTIN GATT:  Le, la mingħandu u lanqas mingħand ħaddieħor.

ONOR. OWEN BONNICI:  Allura min hi l-persuna li tista’ tgħidilna?

L-AVUKAT AUSTIN GATT:  Jien nieħu r-responsabilità kollha jien, no problem, però jekk taħseb li jien se ngħid min huma n-nies tiegħi li kienu jorganizzaw l-affarijiet...
ONOR. OWEN BONNICI:  Inti qed tgħidli li kont tħalli f’idejn “Tizju” u “Sempronju” u jien nixtieq inkun naf dik il-persuna li kont tħalli f’idejha min hi ħalli nistaqsu lilha.  I’m being very, very fair miegħek.

L-AVUKAT AUSTIN GATT:  Nerfa’ r-responsabilità jien, il-kampanja kienet tiegħi; m’għandi ebda intenzjoni li ninvolvi lil ħaddieħor li wara kollox kienu qed jagħmlu dan kollu b’mod volontarju.

ONOR. OWEN BONNICI:  Jien m’iniex qed ngħid li ħaddieħor qatel lil xi ħadd fi Strada Rjali.  Inti qed tgħidli li din il-persuna ma kontx tkun taf jekk hux qed tgħinek jew le għax kien jieħdu ħsieb ħaddieħor skont id-diversi dipartimenti.

L-AVUKAT AUSTIN GATT:  U jien ma kontx nistaqsi.

ONOR. OWEN BONNICI:  U inti ma kontx tistaqsi.  Issa jekk hijiex ħaġa tajba jew le li xi ħadd li għandu kariga tant importanti fil-pajjiż ma jistaqsix min qed jgħinu, inħalliha għall-ġudizzju tan-nies.  Imma jien qed nistaqsik:  Tista’ jekk jogħġbok tgħidli lil min għandi nistaqsi kienx jaf li George Farrugia qed jgħin fil-kampanja ta’ ministru ewlieni tal-Gvern?

L-AVUKAT AUSTIN GATT:  Ministru, nerġa’ nirrepeti, jien sinċerament m’iniex qed nikkontesta l-fatt.  Jekk biex tistaqsi biss, fl-opinjoni tiegħi tkun qed tagħmel hekk biex tivvessa lil xi ħadd li m’għandux x’jaqsam fil-politika.  Nerġa’ nirrepeti li naħseb li huwa unfair li lil min kien jorganizza l-kampanja tiegħi b’mod volontarju ntellgħu hawnhekk sempliċement biex nippruvaw nagħmlu...

ONOR. OWEN BONNICI:  Imma ma tistax taddebitali intenzjonijiet.  Qed ngħidlek x’inhi r-raġuni.  Ir-raġuni hija li jien għamiltlek id-domanda jekk inti kontx tkun taf fil-kampanja elettorali tiegħek – u inti m’intix Ġanni Borg tat-triq, imma kont Ministru ewlieni tal-Gvern – il-persuna li qed tagħtik l-għajnuniet, jiġifieri min kien the source of ownership.  

L-AVUKAT AUSTIN GATT:  Għedtlek; il-familja Farrugia.

ONOR. OWEN BONNICI:  Qed nitkellem hekk għax bħalissa għaddejjin bid-diskussjoni dwar il-liġi tal-finanzjament tal-partiti u xi ħaġa fuq dan il-punt bla ma trid tibda titgħallem.  Ilkoll kemm aħna għandna responsabilità li nkunu nafu s-source of ownership  ta’ min qed jagħti l-għajnuniet.  Inti qed tgħidli li ma kontx tkun taf għax kont tħalli f’idejn in-nies tiegħek.  Issa jiena nixtieqek tindikali l-persuna li lilha nistgħu ġentilment nistaqsu jekk meta George Farrugia kien tah l-għajnuna għan-nom tiegħek, kienx jaf li huwa George Farrugia, kienx jaf li qiegħed fil-kummerċ taż-żejt, kienx jaf li dan huwa l-istess George Farrugia li għandu dan in-negozju.  Dik hi d-domanda.  Jekk trid nintrabat minn issa li nistaqsih hekk biss u ma nistaqsihx aktar domandi.

L-AVUKAT AUSTIN GATT:  Ministru, diġà irrispondejtek għad-domandi kollha.  Iva, meta saret id-donazzjoni kien evidenti li din ġejja mill-familja Farrugia kollha li kienet tinkludi wkoll lil George Farrugia li kellhom in-negozju tal-karozzi, taż-żejt u ta’ ħafna affarijiet oħrajn. 

ONOR. OWEN BONNICI:  Imma ftit qabel mhux hekk għedtli.  Inti għedtli li ma kontx tidħol...

L-AVUKAT AUSTIN GATT:  Jiena ma kontx naf dak iż-żmien, imma min irċevihom jaf min huma l-aħwa Farrugia.  Mhux ovvja!  Kulħadd kien jafhom.

ONOR. OWEN BONNICI:  Ma nafx x’inhu ovvju għax inti qed tgħidli li inti ma kontx tkun taf ....

L-AVUKAT AUSTIN GATT:  Forsi qed ngħaġġel jien.  Kieku tistaqsi lill-Onor. Luciano Busuttil jekk kienx jaf min hija l-familja Farrugia se jgħidlek li ovvju li jaf għax mill-Ħamrun.  Once you talk about il-familja Farrugia, issib li kulħadd jafha.  

ONOR. OWEN BONNICI:  Jiġifieri inti qed tgħidli li dakinhar tal-elezzjoni – ma nafx jekk kenitx tal-2008 jew tal-2003 – meta kellek il-karozzi għad-dispożizzjoni tiegħek biex iwasslu l-anzjani ‘l hemm u ‘l hawn, kont taf li dawk kienu ġejjin mingħand il-familja Farrugia?

L-AVUKAT AUSTIN GATT:  Dakinhar le, imma wara iva.

ONOR. OWEN BONNICI:  Kif ma kontx taf?  Tista’ tispjegali kif ma tkunx taf mingħand min jiġu l-karozzi li bihom twassal lill-anzjani biex jivvutaw?  Jien ma nemminhiex.

L-AVUKAT AUSTIN GATT:  Lanqas jien ma nemmen li inti tidħol f’dan id-dettall!

ONOR. OWEN BONNICI:  L-ewwel nett jien ma neħux karozzi, eċċ., però dik hija deċiżjoni ta’ kull kandidat, u t-tieni jien ma nemminx li ministru ewlieni tal-Gvern ma jkunx jaf min hi l-persuna li qed tagħtih l-għajnuna.  Insibha diffiċli ħafna biex nemminha. 

L-AVUKAT AUSTIN GATT:  U jien insib diffiċli ħafna li nemmen bil-kuntrarju.  Nibqgħu hekk.  

ONOR. EDWARD ZAMMIT LEWIS:  Sur Gatt, inti għedtilna li  Beppe Hili aħna nafuh għax jiekol mal-Prim Ministru.  Inti llum ma’ min taħdem?

L-AVUKAT AUSTIN GATT:  Ma’ ħu Beppe Hili u lil Beppe Hili ili nafu qabel ma kien jafu l-Prim Ministru.

ONOR. EDWARD ZAMMIT LEWIS:  Naħseb li inti tafhom iktar mill-Prim Ministru hux hekk.

L-AVUKAT AUSTIN GATT:  Definittivament.

ONOR. EDWARD ZAMMIT LEWIS:  Illum inti mpjegat tagħhom.

L-AVUKAT AUSTIN GATT:  Ħalli nkunu preċiżi.  Illum l-aħwa Hili infirdu u m’għandhom x’jaqsmu xejn ma’ xulxin.  Lil Beppe Hili, lil Paul Hili, lil Melo Hili, lil Marin Hili u lil oħthom ili nafhom snin u snin twal, però dan m’għandu x’jaqsam xejn.  Jiena semmejtu...

ONOR. EDWARD ZAMMIT LEWIS:  Għax għaddejt kumment li jafhom il-Prim Ministru għax mar jiekol miegħu.  Jiena ngħidlek li inti tafhom għax inti mpjegat magħhom.  

L-AVUKAT AUSTIN GATT:  Jiddispjaċini; jekk il-kumment hu daqshekk ta’ offiża, nirtirah.

ONOR. EDWARD ZAMMIT LEWIS:  Ħalli nieħdok għal dak li qal George Farrugia fis-16 ta’ Diċembru, 2013.  George Farrugia kien qal li mar il-Ministeru ma’ ħuh, Raymond Farrugia, u qal hekk – se nikkwota minn paġna 25 tad-depożizzjoni tiegħu:

“Iva, meta konna qed nistennew kien ħareġ mingħandu Ghirlando...”

– Ghirlando huwa persuna li dak iż-żmien kienet taħdem fil-Korporazzjoni Enemalta – 

“...li sa dak iż-żmien kien għadu Chairman tal-Enemalta.”.

Il-Ministru Bonnici kien staqsih imbagħad fejn kien sar il-meeting u George Farrugia qallu l-Belt.  Il-Ministru Bonnici imbagħad staqsih jekk hux il-Ministeru u George Farrugia wieġbu hekk:  

“Iva, basically jien kif dħalt għand Austin Gatt, wara l-affarijiet li ġew diskussi ma’ ħija...”

– qed jirreferi għal Ray Farrugia – 

“...kont staqsejt jekk hux l-istess persuna se tibqa’ Chairman u huwa qalli...”

– qed jirriferi għalik – 

“...li kienet se tkun Tancred Tabone.”.

Il-Ministru Bonnici, biex jiċċara, staqsih jekk hux inti kont għedtlu hekk u s-Sur Farrugia qallu:

“Iva, kien qalli li se tkun Tancred Tabone.  Dan kien xi ftit ġranet qabel ma tħabbar uffiċjalment.”.

Issa inti għedtilna li dan kien negozjant bħal ħaddieħor, ma tiftakrux u ma tafx jekk kieltx miegħu l-Waterfront.  Jekk dak kien negozjant bħal ħaddieħor, inti tgħidlu qabel min se jkun Chairman ta’ korporazzjoni tal-Gvern?  

L-AVUKAT AUSTIN GATT:  Jekk kien approvat mill-Kabinett ma kien hemm ebda kunfidenzjalità.

ONOR. EDWARD ZAMMIT LEWIS:  Jiġifieri inti ħassejt li huwa normali li ministru, qabel ma joħroġ dikjarazzjoni jew press release fil-pubbliku, jgħid lil xi ħadd dwar appointment uffiċjali tal-Gvern.  Jiġifieri dan huwa aċċettabbli għalik.  

ONOR. AUSTIN GATT:  Jekk il-meeting mal-Inġinier Ghirlando, li kien iċ-Chairman preċedenti, kien meeting – kif qed nassumi jien għax kieku ma kontx nagħmilha – biex ninfurmah bid-deċiżjoni tal-Kabinett, is-sekwenza ovvjament hi li ninforma min se jsir iċ-Chairman ġdid.

ONOR. EDWARD ZAMMIT LEWIS:  Sur Gatt, ma qalx hekk.  Dan qal li Ghirlando...(Interruzzjonijiet)  Ma kontx naf li avukat, niskuża ruħi.

L-AVUKAT AUSTIN GATT:  Tiskuża ruħek xejn, affarijiet żgħar dawn.

ONOR. EDWARD ZAMMIT LEWIS:   Mr Chairman, għidilhom jaqtgħu l-kummenti dawk li qegħdin iħarsu ‘l hawn.   Qed ngħidilhom jien.

THE CHAIRMAN:  Ministru, agreed.  Għandna  parteċipazzjoni sabiħa u nħeġġeġ, anzi nordna li ma jkunx hemm rimarki, kummenti jew ħsejjes.

Kompli Ministru.  

ONOR. EDWARD ZAMMIT LEWIS:  Dr. Gatt, is-sekwenza kif xehedha George Farrugia hija hekk: Kien hemm Ghirlando li ħareġ mill-uffiċċju u daħlu Ray Farrugia u George Farrugia.  Jiġifieri Ghirlando ma kienx ma’ George Farrugia fil-meeting, kien wara.

L-AVUKAT AUSTIN GATT:  Le, kien qabel.

ONOR. EDWARD ZAMMIT LEWIS:  Ghirlando  kien qabel, imbagħad daħal George Farrugia. Issa inti għedtlu min se jkun Chairman ta’ korporazzjoni pubblika, meta hawnhekk qed tgħidilna li lil dan bilkemm kont tafu u bilkemm kont taf li tieħu donazzjonijiet ta’ €2,000 mingħandu.  Kont tafu jew ma kontx tafu lil George Farrugia?

L-AVUKAT AUSTIN GATT:  Ministru, diġà spjegajt eżattament fejn kont nafu, kif kont nafu u f’liema livell kont nafu.  

ONOR. EDWARD ZAMMIT LEWIS:  Tancred Tabone kien jiġi minnek?

L-AVUKAT AUSTIN GATT:  Tancred Tabone huwa t-terz kuġin tiegħi, l-ommijiet huma primi kuġini.

ONOR. EDWARD ZAMMIT LEWIS:  U lil dan, inti ħtartu hux hekk?

L-AVUKAT AUSTIN GATT:  Il-Kabinett ħatru.

ONOR. EDWARD ZAMMIT LEWIS:  Però f’korporazzjoni li taqa’ taħt il-portafoll tiegħek.

L-AVUKAT AUSTIN GATT:  F’korporazzjoni li taqa’ taħt il-portafoll tiegħi, suġġerit minni, u mhux għax kien kuġin, biex inkunu ċari.  Ir-raġuni għalfejn saret l-għażla ta’ Tancred Tabone – qed nitkellmu fuq l-2003 – kienet għaliex kien wieħed mill-businessman li naħseb l-iktar li għamlu suċċess hawn Malta, beda mix-xejn u bena business qawwi, kien President tal-General Retailers’ and Traders’ Union (GRTU), kien President taċ-Chamber of Commerce, imbagħad sar l-ewwel President meta ngħaqdu flimkien, kien diġà għamel żmien Chairman tal-Water Services Corporation (WSC) u kien Chairman ukoll x’imkien ieħor, imma nsejt fejn.  Jiġifieri kellu wkoll esperjenza amministrattiva u kellu l-kwalifiċi kollha għalfejn għandu jiġi nominat għal Chairman tal-Enemalta.

ONOR. EDWARD ZAMMIT LEWIS:  Però wara kulħadd jaf x’ġara minn Tancred Tabone.  Hux hekk?

L-AVUKAT AUSTIN GATT:  Wara  kulħadd għaref!  

ONOR. EDWARD ZAMMIT LEWIS:  F’liema mument sirt taf li George Farrugia jew l-aħwa Farrugia kienu tawk donazzjoni ta’ €2,000?  Jiena nibqa’ ninsisti li donazzjoni ta’ €2,000 f’kampanja elettorali, jew mhux kampanja elettorali, hija somma sostanzjali li jiena nsibha ferm bi tqila li tgħidilna li ħallejt f’idejn xi canvasser mill-Belt li jeħodlok ħsieb il-kampanja u inti ma tkunx taf li rċevejt €2,000.  F’liema mument kont taf li rċevejt dawn l-€2,000?

L-AVUKAT AUSTIN GATT:  L-ewwel ħaġa ma nistax nifhem din it-tonalità “xi canvasser mill-Belt”.  Għaliex?  Aħna n-nies tal-Belt għandna xi ħaġa nieqsa?  

ONOR. EDWARD ZAMMIT LEWIS:  Jien għedtlek li l-kampanja li tieħu ħsieb inti u tkun taf b’donazzjoni ta’ €2,000.

L-AVUKAT AUSTIN GATT:  Jiena diġà għedt, bil-ġurament, kif kont naħdem il-kampanji tiegħi.  Ministru, issa jekk inti taħdimhom b’mod differenti għażel int, però dan ifisser li inti qed tikkontrolla d-dettall minimu li tagħmel.  Bir-rispett kollu inti ma temminx lili u jien lanqas nemmen lilek għax ma naħsibx li tista’ tmexxi kampanja b’dan il-mod.  Biex nirrispondi d-domanda, jien sirt naf l-ewwel darba biha meta xehedha – ma nafx jekk hux hawnhekk jew il-Qorti – George Farrugia.  

ONOR. OWEN BONNICI:  Jiġifieri potenzjalment any Tom, Dick and Harry jista’ jiġi jagħti donazzjoni lill-Ministru – dak iż-żmien Austin Gatt – mingħajr kontrolli ta’ xejn?

L-AVUKAT AUSTIN GATT:  Any Tom, Dick, and Harry iva seta’ jiġi u jagħti donazzjoni.  

ONOR. OWEN BONNICI:  Jiġifieri indipendentement minn jekk għandux tenders taħt il-ministeru tiegħek, jekk dan il-persuna għandux xi interessi f’xi kuntratti fil-ministeru li dak iż-żmien kont tieħu ħsieb, any person kien seta’ jiġi u jmur jagħti donazzjonijiet għall-kampanja tal-Ministru Austin Gatt.  Hekk qed tgħidli jiġifieri?

L-AVUKAT AUSTIN GATT:  Ministru sinċerament ma nixtieqx inkun polemikuż u jekk tittendi, fid-dikjarazzjoni tiegħi qgħadt ħafna ‘l bogħod mill-polemika, però jekk trid nibdew nagħmlu l-listi ta’ min iltaqa’ mal-Partit Laburista u issa ħa kuntratti, nagħmluhom ukoll.  Jiena kont noqgħod ‘il bogħod mid-donazzjonijiet apposta biex ma niġix influwenzat minnhom.  Il-metodu ta’ kontroll hu li ma jkollokx x’taqsam.  Inti forsi taddotta....

ONOR. OWEN BONNICI:  Il-metodu tal-kontroll huwa li ma jkollokx x’taqsam jew li inti tgħid li ma jiġix kulħadd?

L-AVUKAT AUSTIN GATT:  Jekk jien ma nafx min ta donazzjoni, kif qatt nista’ niġi influwenzat f’ministeru ieħor li jista’ ikolli ‘l quddiem, b’dik id-donazzjoni?  Sempliċi daqshekk!  Jista’ jkun li ma naqblux fis-sistemi, però jekk ma naqblux ngħidu li ma naqblux u again, ma nixtieqx noqogħdu nidħlu fuq x’jagħmel ħaddieħor għax ma naslu mkien.  Jiena m’iniex wieħed minn dawk li nemmen li għax nagħmel xi ħaġa jien u jagħmilha xi ħaddieħor, allura t-tnejn huma tajbin.  Ejjew inkunu saqajna mal-art!  

ONOR. EDWARD ZAMMIT LEWIS:  Kont preżenti għal-laqgħa tal-Kabinett li fiha ġiet approvata l-proklama li eventwalment ingħatat lil George Farrugia?

L-AVUKAT AUSTIN GATT:  Iva.  U fil-laqgħa tal-Kabinett, il-Prim Ministru – naħseb xehedha  hawnhekk ukoll – staqsa lill-Kummissarju tal-Pulizija u lill-Attorney General jekk għandhomx xi problema għaliex kulmin kien preżenti....u t-tnejn qalulu li m’għandhomx problema.

ONOR. EDWARD ZAMMIT LEWIS:  Imma f’liema sens?  Inti għamilt xi talba għar-rikuża?  Qam il-Prim Ministru u per iniziativa tiegħu, qal min għandu jkun preżenti u min m’għandux ikun preżenti, jew ħassejtek skomdu inti u tlabt li jkun hemm xi tip ta’ rikuża minħabba s-sitwazzjoni tiegħek?  

L-AVUKAT AUSTIN GATT:  Ma ħassejt ruħi assolutament xejn skomdu għax ma kellix biex inħossni skomdu.  Il-Prim Ministru beda l-laqgħa billi għamel din id-dikjarazzjoni.  Sempliċi daqshekk.  

ONOR. OWEN BONNICI:  Iddikjarajt  li kont irċevejt flus mingħand George Farrugia?

L-AVUKAT AUSTIN GATT:  Ma kontx naf li rċevejt flus.

ONOR. EDWARD ZAMMIT LEWIS:  Ġiet diskussa miegħek il-proklama mill-Kummissarju tal-Pulizija, mill-Avukat Ġenerali jew mill-Prim Ministru b’mod informali qabel il-laqgħa tal-Kabinett?

L-AVUKAT AUSTIN GATT:  Le, la huma u lanqas ħaddieħor.  

ONOR. EDWARD ZAMMIT LEWIS:  Kont taf biha qabel il-laqgħa tal-Kabinett?  

L-AVUKAT AUSTIN GATT:  Le.  Kont naf biha fis-sens li kien għamel diskors il-Prim Ministru barra fejn kien qal li hu dispost jagħti proklama jekk xi ħadd jiġi jixhed, eċċ.  Dak li kont naf.

ONOR. EDWARD ZAMMIT LEWIS:  Għandek idea min kienet il-persuna li ppromwova l-proklama?  Jiġifieri mhux kif saret fid-dettall għax imbagħad ovvjament daħlu n-nies tekniċi biex ifformolawha.  

L-AVUKAT AUSTIN GATT:  Assolutament le, ħlief dak li xehedu quddiemkom is-sekwenzi bejn l-interrogazzjoni, però ma segwejthomx kollha u allura ma nistax nidħol fid-dettall.  Naf li qrajt xi ħaġa dwar dan f’waħda mill-gazzetti.  

ONOR. OWEN BONNICI:  Dr. Gatt, inti taqbel li ngħatat proklama lil George Farrugia?

L-AVUKAT AUSTIN GATT:  Naqbel u ma naqbilx...  Iva, bħala membru tal-Kabinett qbilt li kellha tingħata l-proklama.

ONOR. OWEN BONNICI:  U għaliex qbilt?  X’inhi r-raġuni għalfejn tħoss li kellha tingħata l-proklama?

L-AVUKAT AUSTIN GATT:  Se nixhed mingħajr ma niżvela xi sigriet tal-Kabinett; almenu fuq din naqblu li m’għandix ngħid x’ġara fil-Kabinett.  Safejn naf jien, kemm Dr. Lawrence Gonzi kif ukoll John Rizzo tkellmu dwar dan u qalu li l-Pulizija għamlu l-argument li mingħajr din il-proklama ma kienx ikollhom provi biżżejjed biex ikunu jistgħu jmexxu kontra ħaddieħor.  Almenu dan li qal John Rizzo, u l-Attorney General ibbekkjah fiha.

ONOR. OWEN BONNICI:  U effettivament jirriżultalek li bis-saħħa ta’ dak li qal George Farrugia kien hemm fatti ġodda, li kieku mingħajrhom ma kenux jitressqu nies?  

L-AVUKAT AUSTIN GATT:  Ministru, naħseb tlabtni opinjoni li m’iniex obbligat nagħtiha.  Dak jarawh l-imħallfin u l-maġistrati mhux jien!

ONOR. OWEN BONNICI:  Jiġifieri ngħatat proklama fuq każ serjissimu.   Biex inkun leali lejn dak li għadek kemm għedt inti, u ċioè li qalulkom li bis-saħħa tal-proklama jistgħu joħorġu fatti ġodda li bis-saħħa tagħhom ikunu jistgħu jiġu mressqa l-Qorti persuni.  Issa jien qed nistaqsik jekk bħala persuna li vvutajt fil-Kabinett favur li tingħata proklama, irriżultalekx wara li fil-fatt tressqu nies bis-saħħa tal-proklama.  Jiġifieri kieku ma ngħatatx il-proklama konna nispiċċaw fl-istess sitwazzjoni jew f’sitwazzjoni differenti?  

Mr Chairman, qed tkellimni?  

THE CHAIRMAN:  Le, Ministru.

ONOR. OWEN BONNICI:  Skużani, għax qed nisimgħek titkellem u ħsibtek qed tkellimni.  
THE CHAIRMAN:  Biex tkun taf x’għedt, I was thinking aloud u nfakkar lili nnifsi li kien l-Ispettur Anġlu Gafà li qal li mingħajr il-proklama ma kenux iressqu ċerti nies. 

ONOR. OWEN BONNICI:  Ħsibtek qed tkellem lili, skużani.  

L-AVUKAT AUSTIN GATT:  Jiena li nista’ ngħid hu li l-preżentazzjoni li saret fil-Kabinett ikkonvinċietni li l-proklama hija neċessarja.  Ovvjament trid toqgħod fuq il-pariri li jagħtuk għax mhux jien investigajt u lanqas kont naf x’inhuma l-provi.  Il-Pulizija nvestigaw, l-Attorney General, naħseb kif inhu normali, ikun ra l-file u jiċċekkja l-affarijiet, u jekk ikollok il-parir li trid tagħmilhom, timxi.  U kif qal iċ-Chairman – għax jiena ma smajtux lil Anġlu Gafà – il-Pulizija jidhrilha li kellhom raġun.  Chi sono io biex ngħid mod ieħor?

ONOR. OWEN BONNICI: Imma inti, Dr. Gatt, avukat ukoll.  

L-AVUKAT AUSTIN GATT:  Il-lawrja ili ma nużaha mhux ħażin!  

ONOR. OWEN BONNICI:  Jien naħseb li meta xi ħadd jieħu deċiżjoni, is-serjetà titlob  li mbagħad wara ikejjel ir-riżultat ta’ dik id-deċiżjoni.  

L-AVUKAT AUSTIN GATT:  I have no regrets assolutament.

ONOR. OWEN BONNICI:  Dr. Gatt nitolbok tifhem l-argument li qed nipprova nagħmel u jekk jien qed nagħmel argument ħażin, għidli li ma taqbilx miegħi għax qed nagħmel argument ħażin.

L-AVUKAT AUSTIN GATT:  Mhux diġà għamiltha!

ONOR. OWEN BONNICI:  Jiena li qed ngħid hu li ladarba wieħed jieħu deċiżjoni se jkun hemm ir-riperkussjonijiet wara dik id-deċiżjoni, jistgħu jkunu pożittivi u jistgħu jkunu negattivi, u wieħed huwa leċitu li jistaqsi lil dak il-persuna li ħadet id-deċiżjoni jekk jidhrilhiex li dik kienet deċiżjoni tajba jew le.  Issa jiena qed nistaqsik:   Jirriżultalek li bis-saħħa tal-proklama, li fil-fatt il-Kabinett ivvota favur li tingħata lil George Farrugia, l-għanijiet tal-proklama ntlaħqu?  Dik hi d-domanda tiegħi.

L-AVUKAT AUSTIN GATT:  Naħseb li iva ntlaħqu għax George Farrugia jgħid ukoll –  jekk niftakar sew mingħalija li xehed dan fil-Qorti; jien kont qiegħed hemmhekk għal xi kawża oħra – li hu ma kienx jitkellem u ma kienx jagħti d-dettalji ta’ x’għamel li kieku ma ngħatax il-proklama.  Almenu minn dan il-lat...

ONOR. OWEN BONNICI:  Jekk ngħidlek li l-unika persuna li bis-saħħa tal-proklama tressqet ‘il quddiem u ġiet akkużata, ġiet fil-fatt illiberata, xi tgħidli?

L-AVUKAT AUSTIN GATT:  Jista’ jkun mitt elf ħaġa.  Jista’ jkun li l-Pulizija li qed jipprosekwixxu ma tellgħux provi tajbin biżżejjed.  Naħseb dan l-aħħar qed nisimgħu ftit każijiet hekk.

ONOR. OWEN BONNICI:  Is-sentenza rajtha inti?  Għax dan il-każ mhux...

L-AVUKAT AUSTIN GATT:  Assolutament...

ONOR. OWEN BONNICI:  Imma rajtha mill-gazzetti.

L-AVUKAT AUSTIN GATT:  Nista’ nassigurak li waħda mill-affarijiet sbieħ tal-ħajja rtirata hi li ma tkunx assidwu taqra l-gazzetti.

ONOR. OWEN BONNICI:  Jiġifieri ma qrajtx ir-rappurtaġġ dwarha fil-ġurnali.  Din kienet kullimkien.  

L-AVUKAT AUSTIN GATT:  Jista’ jkun li qrajtha u nibqa’ għaddej.

ONOR. OWEN BONNICI:  Imma kif tista’ tagħti proklama – li bħalha jingħatawx ħafna – li l-konsegwenza tagħha tkun li abbażi tagħha titressaq persuna l-Qorti –  smajnih lis-Sur Cassar jixhed hawnhekk u jgħid li b’dak li kellhom setgħu jipprosekwixxu fuq l-oħrajn kollha minbarra din il-persuna waħda – tiġi lliberata dik il-persuna u qisna qed nitkellmu fuq tazza kafè?  (Interruzzjonijiet)

L-AVUKAT AUSTIN GATT:  Tħarsux lejja.

ONOR. OWEN BONNICI:  Iż-żmien tal-appell huwa tmint ijiem, jiġifieri għaddew.  Imma ma nafx inwieġeb jekk għadhiex...  Onestament ma nafx inwieġbek.  

L-AVUKAT AUSTIN GATT:  Ministru, sinċerament ma nħossnix kompetenti biex niġġudika dawn l-affarijiet; la għadni fihom u lanqas għadni nsegwihom.

ONOR. OWEN BONNICI:  Allura d-deċiżjoni li ħadt?

L-AVUKAT AUSTIN GATT:  Mela jien se nibqa’ ngħix fil-passat bid-deċiżjonijiet li ħadt?   Dak iż-żmien ħadthom, deherli li skont il-kuxjenza tiegħi għamilt l-aħjar ħaġa li stajt nagħmel u mxejt fuq il-pariri professjonali.  U mhux jien waħdi ħadtha d-deċiżjoni, imma konna ma nafx kemm-il Ministru – kien hemm ukoll iċ-Chairman ta’ dan il-Kumitat miegħi – bil-Prim Ministru b’kollox u fil-preżenza tal-Attorney General u l-Kummissarju tal-Pulizija.

ONOR. OWEN BONNICI:  Dr. Gatt, qabel nallontanaw ruħna mill-kwestjonijiet ta’ George Farrugia nixtieq nistaqsik dwar meta kien jiltaqa’ miegħek – biex inkunu semmejniha għaliex kien xehed dwarha; ma nafx hux veru jew le – u jkellmek dwar li kellu jieħu xi flus mill-Partit Nazzjonalista u beda jipprotesta li ma kontux ħallastuh tas-servizzi tal-karozzi li ta.  

L-AVUKAT AUSTIN GATT:  Imma ma naħsibx li miegħi. 

ONOR. OWEN BONNICI:  Taf biha din?  Jien qed ngħidlek x’qal George Farrugia.  Jekk trid nikkwotalek testwalment biex naqblu żgur.  

L-AVUKAT AUSTIN GATT:   Absolutely not, le ma nafx biha.  Kont maqtugħ ħafna mill-partit dak iż-żmien.  

ONOR. OWEN BONNICI:  Kif kont maqtugħ mill-partit?
L-AVUKAT AUSTIN GATT:  Fis-sens li ma kellix x’naqsam mal-amministrazzjoni tal-partit.  Nimmaġina li kien imur ikellem lill-Kap, lill-Viċi Kap u lis-Segretarju Ġenerali fuq dawn l-affarijiet.

ONOR. OWEN BONNICI:  Jiġifieri ma tiftakarx attwalment jekk kellmekx dwar li għandu jitħallas.  Ċert li qatt ma semmih dan?

L-AVUKAT AUSTIN GATT:  Ministru, qed titlobni niftakar affarijiet ta’ 10 u 12-il sena ilu f’konverżazzjonijiet li you don’t register...

ONOR. OWEN BONNICI:  Inti qed tgħid li as far as you know...

L-AVUKAT AUSTIN GATT:  It could have been, jiġifieri m’iniex qed ngħidlek li le, imma assolutament I have no recollection.

ONOR. OWEN BONNICI:  Inti kont taf li George Farrugia kien rappreżentant, aġent ta’ kumpaniji esteri fil-qasam taż-żejt?

L-AVUKAT AUSTIN GATT:  Iva, kien magħruf ma’ kulħadd, xejn partikolari.

ONOR. OWEN BONNICI:  Jiġifieri kien magħruf ma’ kulħadd li hu kien... Apparti milli kellhom il-karozzi and what have you, kien ukoll persuna li kien...

L-AVUKAT AUSTIN GATT:  Li l-aħwa Farrugia kienu jirrappreżentaw lil Total kien magħruf.

ONOR. OWEN BONNICI:  Jiġifieri kien a konoxxenza tiegħek.

L-AVUKAT AUSTIN GATT:  Hekk hu.   Bħalma naf li l-aħwa Attard kellhom ix-Shell u diversi oħrajn bħalhom.

ONOR. OWEN BONNICI:  U naħseb li inti, bħala Ministru, għandek tkun taf, jiġifieri xejn ta’ barra minn hawn.  Allura meta mbagħad ġejna għall-għajnuniet fil-kampanja elettorali, l-ewwel nett tista’ tgħidilna liema kampanja elettorali kienet?

L-AVUKAT AUSTIN GATT:  I would say 2008.

ONOR. OWEN BONNICI:  U inti kont diġà Ministru responsabbli mill-Enemalta.  Naqblu?

L-AVUKAT AUSTIN GATT:  Iva.

ONOR. DEBORAH SCHEMBRI:  Dr. Gatt, se nerġa’ mmur għall-kwestjoni tal-proklama għax l-ewwel ma ndħaltx.  Meta kien hawn l-Ispettur Gafà kont interessata li nistaqsih il-mistoqsija ta’ f’liema stadju kienu meta ngħatat din il-proklama, u l-Ispettur Gafà qalli li kienu fil-bidu ta’ dawn l-investigazzjonijiet.  Fil-fatt fit-transcript hawn li huwa qal li George Farrugia ġie arrestat fit-30 ta’ Jannar u li din il-proklama ngħatat madwar 11-il ġurnata wara.  Jien rajtha stramba u staqsejtu kemm-il proklama jaf li ngħatat fuq economic crime fid-disa’ snin li kien ilu jaħdem fl-Economic Crimes Unit, u hu qalli li ma jiftakarx.  Staqsejtu wkoll jekk jarahiex stramba li tingħata proklama wara biss 11-il ġurnata ta’ investigazzjoni, mhux fuq xi ħaġa żgħira, għax kieku fi żmien 11-il ġurnata forsi ssolviha, imma fuq xi ħaġa ta’ portata  bħal din. Li kieku kelli nistaqsi lilek jekk taħsibx li 11-il ġurnata humiex biżżejjed biex issir investigazzjoni u jara x’wieħed jista’ jiskopri u x’wieħed għandu xi jgħid qabel ma jiddeċiedi li jeżonerah kompletament bi proklama, xi tgħid?  Do you think it’s something li tagħmel sens?

L-AVUKAT AUSTIN GATT:  Onorevoli, qed tistaqsini domanda li ma nafx kif se naqbad nirrispondik.  Mhux jien qed ninvestiga u ma nafx x’kienu ċ-ċirkostanzi.  Li naf jien hu li l-Prim Ministru sejjaħ laqgħa tal-Kabinett u qalilna “hawn din”.  Jiġifieri kif ħassewhom il-Pulizija u kif ħassu l-Kummissarju tal-Pulizija, sinċerament la qatt tkellimt miegħu u lanqas qatt kellimni dwarha, jiġifieri sinċerament ma nistax...  Id-domanda li qed tagħmilli hija totalment ipotetika.  Qed titlobni opinjoni fuq xi ħaġa li jiena...

ONOR. DEBORAH SCHEMBRI:  Le, mhijiex ipotetika.  Jien qed nistaqsik jekk taħsibx li hija stramberija li fuq każ ta’ din il-portata, għaliex ma joħroġ xejn fl-ewwel 11-il ġurnata, wieħed imur jiġri jagħti proklama.  Jiena naraha stramba, imma ma nafx inti kif taraha.

L-AVUKAT AUSTIN GATT:  Kif nista’ nissostitwixxi l-ġudizzju tiegħi għall-ġudizzju tal-Kummissarju tal-Pulizija?

ONOR. DEBORAH SCHEMBRI:  Min issuġġerixxa l-ewwel darba li jkun hemm proklama f’dan il-każ? 

L-AVUKAT AUSTIN GATT:  M’għandix idea.  Ma kontx involut.

ONOR. DEBORAH SCHEMBRI:  Imma tkellimtuha fil-Kabinett.

L-AVUKAT AUSTIN GATT:  Jien l-ewwel darba li sirt naf bil-proklama, nimmaġina l-istess bħaċ-Chairman, kien meta l-Prim Ministru għajjat il-Cabinet meeting.  

ONOR. DEBORAH SCHEMBRI:  Jiġifieri kienet diġà xi ħaġa deċiża li se jkun hemm proklama.  U ġiet imħabbra fil-Kabinett, jew ġiet deċiża fil-Kabinett?

L-AVUKAT AUSTIN GATT: Ġiet deċiża fil-Kabinett; il-Prim Ministru ppropona li joħroġ proklama.  

ONOR. DEBORAH SCHEMBRI:  Jien qed nassumi li bħalma just anybody ikun jixtieq ikun infurmat qabel ma jagħti l-kunsens tiegħu għal xi ħaġa, Kabinett tal-Ministri jkunu jixtiequ jkunu nfurmati qabel ma jieħdu deċiżjoni.  Intom x’tip ta’ informazzjoni ngħatatilkom qabel ma ħadtu deċiżjoni, bħala ministri, li għandkom tagħtu din il-proklama?

L-AVUKAT AUSTIN GATT:  Se nirrepeti biss dak li huwa pubbliku għax xehdu l-Prim Ministru, għax ilkoll naqblu li m’għandniex nitkellmu fuq x’jiġri fil-Cabinet meetings.  Il-Prim Ministru xehed, anke quddiem dan il-Kumitat, li l-Cabinet meeting beda bi briefing tal-Attorney General u tal-Kummissarju tal-Pulizija.  Huma ppreżentaw il-każ u l-Kummissarju tal-Pulizija qal li hu kien jidhirlu li għandha toħroġ il-proklama.  Jiġifieri ċar u tond qalha, ma qagħadx jinħeba.
ONOR. DEBORAH SCHEMBRI:  Meta kien hawn l-Ispettur Gafà, waqt li kont qiegħda nagħmillu l-mistoqsijiet, f’ħin minnhom qal li kienet waslet l-elezzjoni, konna in electoral fever, kien ovvju li din kienet xi ħaġa – hekk ta l-impressjoni hu, fil-fatt jien erġajt staqsejtu – li riedet tiġi mgħaġġla u għalhekk kien hemm din l-instruction mill-Prim Ministru.  Inti taqbel li kien hemm xi pressure ta’ dan it-tip?

L-AVUKAT AUSTIN GATT:  Assolutament ma nistax ngħidlek.  Jiena ma kont qatt preżenti mkien fejn ġiet diskussa l-proklama bejn l-Ispettur Gafà, jew bejn il-Kummissarju tal-Pulizija u l-Prim Ministru.  Nerġa’ nirrepeti li l-ewwel darba li jien smajt bil-proklama effettiva li se tinħareġ huwa f’dan il-meeting tal-Kabinett.

ONOR. DEBORAH SCHEMBRI:  Waqt dan il-Cabinet meeting xi ħadd staqsa jekk din kenitx neċessarja jew jekk wieħed setax jgħaddi mingħajrha għalissa forsi wieħed ikun jista’ jiskopri affarijiet minn jeddu rather milli bi proklama biex forsi dak li jagħmel il-ħażin mhux jispiċċa protett?

L-AVUKAT AUSTIN GATT:  Onorevoli, niddejjaq nagħmlu l-punt, però l-Cabinet meetings huma privileġġjati.  Huwa l-Prim Ministru li jitkellem fuq Cabinet meetings u l-Prim Ministru kien hawn jixhed.  Jien naħseb li din hija domanda li għandha ssir lill-Prim Ministru u m’għandha ssir lil ebda ministru għax tpoġġina f’pożizzjoni daqsxejn imbarazzanti.

ONOR. DEBORAH SCHEMBRI:  Granted.  Forsi jiena m’għandix l-esperjenza li għandek inti u qatt ma kont f’Cabinet meeting.

L-AVUKAT AUSTIN GATT:  Nawguralek li tkun.

ONOR. DEBORAH SCHEMBRI:   Grazzi ħafna.  L-unika ħaġa li rrid nistaqsi – u naħseb li nkun qed nesprimi s-sentiment tal-poplu hemm barra – hi li fuq affarijiet bħal dawn ta’ portata ftit kbira, kif xi ħadd b’akkużi daqshekk kbar u f’sitwazzjoni daqshekk gravi in such a short period of time ngħidu “ejja ħalli naraw x’nistgħu nagħtuh biex imbagħad jikxef lil ħaddieħor”, mentri f’affarijiet iżgħar dawn l-affarijiet ma jsirux u nibqgħu nsostnu li kulħadd jieħu li ħaqqu.  Dan hu l-inkwiet tiegħi u għalfejn għamiltlek id-domanda għax naħseb li 11-il ġurnata huwa verament perjodu qasir biex tara fejn tista’ tasal.  Grazzi.

ONOR. OWEN BONNICI:  Dr. Gatt, ħarġet mix-xhieda li inti effettivament tkellimt mal-Pulizija meta huma bagħtu għalik.  Irrid nagħmilha ċara li int ma kontx investigat imma kont mitlub tagħti l-informazzjoni, jiġifieri ma ngħatajtx caution biex ma nibgħatx messaġġi skorretti.  Dan meta seħħ?  Seħħ qabel ingħatat il-proklama jew wara li ngħatat il-proklama?

L-AVUKAT AUSTIN GATT:  Għandek meta kienet il-proklama?  Jien nista’ ngħidlek preċiż l-istatement meta kien.

THE CHAIRMAN:  Jekk m’iniex sejjer żball kien viċin San Pawl.

ONOR. OWEN BONNICI:  Id-domanda hi jekk kenitx qabel il-proklama jew wara l-proklama.

L-AVUKAT AUSTIN GATT:  Għalhekk staqsejtek meta kienet il-proklama.

ONOR. OWEN BONNICI:  Jiġifieri ma tiftakarx.

L-AVUKAT AUSTIN GATT:  Bl-amment ma niftakarx meta kienet il-proklama, però qed infittex.  Fil-fatt id-data kienet id-29 ta’ Jannar.

ONOR. OWEN BONNICI:  Allura inti ġejt mitlub, ma nafx x’kelma rrid nuża biex inkun preċiż u korrett għal min qed jismagħni....

L-AVUKAT AUSTIN GATT:  Ċempilli l-Kummissarju tal-Pulizija u qalli: Ministru nixtiequ nitkellmu ftit miegħek biex tagħtina ftit background eċċ.  Jien mort hemmhekk, kien hemm il-Kummissarju, l-Assistent Kummissarju Michael Cassar u l-Ispettur Gafà, bdejna nitkellmu, tajtu l-informazzjoni kollha li talabni u wara kitibha.  Fil-fatt anke jekk taqraha tara li hija dikjarazzjoni, m’hemmx cautions.  

ONOR. OWEN BONNICI:  Għalhekk għedtha mill-bidu biex ma nibgħatx messaġġi ħżiena; irrid inkun leali.

L-AVUKAT AUSTIN GATT:  Napprezza.

ONOR. OWEN BONNICI:  Allura l-punt hu li inti kont intlabt  li tagħti informazzjoni jew tgħin lill-Pulizija qabel il-Cabinet meeting fejn ingħatat il-proklama.  Il-Pulizija qalulek għalfejn ħassew il-ħtieġa li jistaqsu d-domandi lilek u mhux lil ħaddieħor?  Għaliex il-Pulizija ħassew il-bżonn li jkellmu lilek?

L-AVUKAT AUSTIN GATT:  In-natura tad-domandi...  Jien ma nafx kemm jien liberu nitkellem għax fil-fatt jien ridt nippubblika statement immedjatament, però il-Kummissarju dak iż-żmien kien qalli li aħjar le għax...  Issa għaddew sentejn u m’għandi ebda problema, però nixtieq xi ħadd jgħidli...

ONOR. OWEN BONNICI:  Forsi, anke biex noqogħdu attenti, sempliċement tagħtina suċċint, f’linja waħda.

L-AVUKAT AUSTIN GATT:  Ħalli nagħtik suċċint.  Id-domandi kienu jikkonċernaw l-iktar lil Tancred Tabone u lil Frank Sammut; x’kien ir-role ta’ Frank Sammut, kif daħal fl-Enemalta u Tancred Tabone kif spiċċa telaq.  Jiġifieri more it-tip ta’ background personali fuq dawn it-tnejn minn nies.

ONOR. OWEN BONNICI:  Meta inti mort fil-Kabinett biex tivvota fuq il-proklama, iddikjarajt li l-Pulizija kienu talbuk informazzjoni dwar l-istess każ?  

L-AVUKAT AUSTIN GATT:  Naħseb li b’headlines “daqshekk” ma kienx hemm għalfejn!  Kulħadd kien jaf!

ONOR. OWEN BONNICI:  Imma inti ħassejt li għandek tgħidilhom li kellek “din” is-sitwazzjoni.  L-ex Prim Ministru Gonzi fil-fatt kien qal li ħa parir dwar din il-ħaġa peress li kellu Membri fil-Kabinett li kienu għenu lill-Pulizija b’informazzjoni u kien hemm ieħor li addirittura ngħata caution.  Jiġifieri għalhekk qed nistaqsik.  Taf xi ħaġa dwarha?
L-AVUKAT AUSTIN GATT:  Assolutament, le.

ONOR. OWEN BONNICI:  Li hu ħa parir dwarha?

L-AVUKAT AUSTIN GATT:  Ma kellimnix dwarha, la qabel u lanqas wara.

ONOR. OWEN BONNICI:  Jiġifieri Dr. Gonzi ma kellmekx fuq il-fatt li mort tagħti informazzjoni lill-Pulizija?  Ma bagħatx għalik u staqsik x’ġara?  

L-AVUKAT AUSTIN GATT:  Jien kont informajtu jien stess; malli spiċċajt, l-ewwel ħaġa li għamilt kienet li nfurmajtu b’dak li konna tkellimna dwaru.  

ONOR. OWEN BONNICI:  U nfurmajtu qabel mort jew wara li mort?

L-AVUKAT AUSTIN GATT:  Qabel.

ONOR. OWEN BONNICI:   La jibgħat għalik il-Kummissarju...

L-AVUKAT AUSTIN GATT:  Infurmajtu qabel mort, imbagħad wara d-diskursata nfurmajtu x’talbuni...  Jista’ jkun li wrejtu l-istatement ukoll, però m’iniex ċert.  

ONOR. OWEN BONNICI:  Imma f’xi ħaġa bħala din ma tistax ma tkunx ċert!  

L-AVUKAT AUSTIN GATT:  Jiġifieri jekk bgħattulux fiżikament qed ngħidlek li ma nafx.  Dan huwa statement ta’  paġna u nofs, mhuwiex xi statement...

ONOR. OWEN BONNICI:  Jiġifieri inti għedtlu jew għaddejtlu kopja tal-istatement.  

L-AVUKAT AUSTIN GATT:  Eżattament. 

ONOR. EDWARD ZAMMIT LEWIS:  Il-membri tas-segretarjat tiegħek f’xi mument kienu jieħdu ħsieb il-kampanja elettorali?

L-AVUKAT AUSTIN GATT:  Iva.

ONOR. EDWARD ZAMMIT LEWIS:  Min kienu t-top officials tas-segretarjat tiegħek fil-bidu tas-sena 2000?  M’hemmx għalfejn tagħtini lista eżawrjenti; il-protagonisti tas-segretarjat dak iż-żmien.

L-AVUKAT AUSTIN GATT:  Segretarju fl-2000 kien hemm Tony Mifsud Bonnici u l-assistent tiegħu kien Claudio Grech.  Ovvjament kien hemm ukoll segretarji, customer care officers, etc., però dawn kienu l-iktar importanti.

ONOR. EDWARD ZAMMIT LEWIS:  Dawn iż-żewġ persuni li semmejt kienu jeħdulek ħsieb il-kampanja wkoll?

L-AVUKAT AUSTIN GATT:  Dażgur.

ONOR. EDWARD ZAMMIT LEWIS:  Jiġifieri qed nifhmek li dawn suppost ikunu jafu wkoll bid-donazzjonijiet li kont tirċievi?

L-AVUKAT AUSTIN GATT:  Qed tifhem totalment ħażin.

ONOR. EDWARD ZAMMIT LEWIS:  Għax qabel għedtilna li l-persuni li jeħdulek ħsieb il-kampanja kienu jieħdu ħsieb ukoll id-donazzjonijiet u inti kont iddistakkat minnhom apposta biex ma tidħolx fiha.  Issa staqsejthielek bil-kontra u tajtni r-risposta li tajtni.  Jiġifieri spjega ruħek aħjar.

L-AVUKAT AUSTIN GATT:  Id-domanda kienet:  Min fis-segretarjat kien jieħu ħsieb l-elezzjonijiet?  Però ma jfissirx li ma kienx hemm ħaddieħor barra mis-segretarjat li kien jagħmel dan ix-xogħol.  

ONOR. EDWARD ZAMMIT LEWIS:  Mela dawn it-tnejn kienu jew ma kenux jieħdu ħsieb id-donazzjonijiet?

L-AVUKAT AUSTIN GATT:  Assolutament le; Claudio kien jieħu ħsieb l-attivitajiet u l-ieħor kien jieħu ħsieb id-door-to-door.

ONOR. OWEN BONNICI:  Jista’ jkun li dik id-donazzjoni li semma George Farrugia ngħatat lil Claudio Grech?  Għax hu qal li ngħatat jew it-tifel jew lil xi ħaddieħor.
L-AVUKAT AUSTIN GATT:  Niddubita ħafna.

ONOR. OWEN BONNICI:  Qed ngħidlek hekk għax qed tgħidilna li kien jieħu ħsieb l-attivitajiet. 

L-AVUKAT AUSTIN GATT:  Fl-2008 Claudio kien maqtugħ.  

ONOR. EDWARD ZAMMIT LEWIS:  X’data semmejt jekk jogħġbok?

L-AVUKAT AUSTIN GATT:  Qed nassumu li kienet l-elezzjoni tal-2008.

ONOR. EDWARD ZAMMIT LEWIS:  Għalfejn qed tassumi li kienet tal-2008?

L-AVUKAT AUSTIN GATT:  Fl-2003 bilkemm kont naf min huma ta’ Farrugia.  Ejjew ngħidu li ma  kenux jivvutaw lil Austin Gatt.

ONOR. EDWARD ZAMMIT LEWIS:  Imma jien staqsejtek fil-bidu tas-snin 2000.

L-AVUKAT AUSTIN GATT:  Imma rrispondejtek, Onorevoli, min kienu fis-snin 2000.  Fil-fatt fl-2003 Claudio sar chief of staff u Tony sar private secretary, kienu qalbu r-roles.  

ONOR. EDWARD ZAMMIT LEWIS:  Minn fejn ġibtha tal-2008?  

L-AVUKAT AUSTIN GATT:  Għaliex qed nassumi...

ONOR. EDWARD ZAMMIT LEWIS:  George Farrugia f’erba’ files  ma qalx li d-donazzjoni taha fis-sena 2008.  Minn fejn ġibtha s-sena?

L-AVUKAT AUSTIN GATT:  Qed nassumi għax naf...

ONOR. EDWARD ZAMMIT LEWIS:  X’taf?

L-AVUKAT AUSTIN GATT:  Ministru, jekk trid noqogħdu nilagħbu...  Qed nirrispondik bil-kalma...

ONOR. EDWARD ZAMMIT LEWIS:  M’aħniex nilagħbu.  Jien qed nistaqsik kif wasalt għas-sena 2008.  

L-AVUKAT AUSTIN GATT:  Diġà irrispondejtek u l-Ministru Bonnici fehemni mill-ewwel.  

ONOR. EDWARD ZAMMIT LEWIS:  Imma jien ma fhimtekx.

L-AVUKAT AUSTIN GATT:  Għedtlek li fl-2003 ma kenux jivvutaw lil Austin Gatt u allura bilfors kellha tkun fl-2008.

ONOR. EDWARD ZAMMIT LEWIS:  Jien ma staqsejtekx lil min jivvutaw, jien għedtlek id-donazzjoni meta tawhielek u inti semmejtha l-2008.

L-AVUKAT AUSTIN GATT:  Ministru, lili ħadd ma tani donazzjoni.  Nerġa’ nirrepeti li  ħadd ma tani donazzjoni, però qed nassumi li meta qal...  U hemm konnessjoni oħra li qed tokkorrili issa għalfejn is-sena għandha għandha tkun l-2008.  Jekk niftakar sew, George Farrugia kien qal li kien ġie għal wieħed mill-parties fil-Ħamrun u dawk il-parties fil-Ħamrun saru fl-2008 mhux fl-2003, allura bilfors trid tkun fl-2008.  

ONOR. EDWARD ZAMMIT LEWIS:  Qabel l-2008 ma kontx tafu lil George Farrugia?

L-AVUKAT AUSTIN GATT:  Diġà għedtlek li lill-familja Farrugia kulħadd jafha l-Ħamrun; jekk tistaqsi lill-Onor. Luciano Busuttil għalihom ikun jafhom ukoll.  Kollha konna mmorru u ġieli jien u l-Onor. Luciano Busuttil  konna niltaqgħu d-dar tagħhom fil-festa ta’ San Gejtanu.  Din hija familja li jafha kulħadd.  Nafu biżżejjed id-distrett kif jaħdem u kull distrett huwa l-istess.  Iva kont nafhom, però nerġa’ nirrepeti, fl-2003 kienu... Il-probabilità kollha, anke minn dak li qal George Farrugia, hija li qed nitkellmu fuq l-2008.

ONOR. EDWARD ZAMMIT LEWIS:  Semmejt il-personaġġ ta’ Frank Sammut.  Dan il-personaġġ ukoll spiċċa għaddej kumpilazzjoni in konnessjoni ma’ dan l-iskandlu li qam.  Frank Sammut f’liema rwol tafu inti?

L-AVUKAT AUSTIN GATT:  Frank Sammut kien ilu s-snin jaħdem il-Mediterranean Offshore Bunkering Co. Ltd (MOBC).  Jien personalment ma nafux, forsi f’ħajti kollha ltqajt miegħu darba.  Frank Sammut daħal fix-xena meta sar Chairman Tancred Tabone meta waħda mill-problemi kbar li kellha Enemalta kienet li l-istocks fl-end of month stock take taż-żjut, jiġifieri d-diesel, il-petrol u l-petrol unleaded, ma kienu jaqblu qatt.  Jiġifieri jkollok “daqshekk” beginning stock, xtrajt “daqshekk”, ippumpjajt “daqshekk”, neħħejt “daqshekk”, għandek “so much” natural seepage...  Kellhom problema rikorrenti fuq stocks u jien kont qed ninsisti li ma jistax ikun u ċ-Chairman Tancred Tabone kien issuġġerixxa – għax konna ħadna d-deċiżjoni li l-MOBC tingħalaq – li jġib bħala konsulent tiegħu fuq din il-ħaġa lil Frank Sammut għax Frank Sammut kien ilu s-snin jaħdem fuq din it-tip ta’ ħaġa, għax l-MOBC basically hija storage taż-żjut u allura suppost kellu din l-esperjenza. Ġie mpjegat speċifikament b’kuntratt għal sena to reorganize the stocktaking exercises of Enemalta.  Għalhekk biss ġie mpjegat.  

ONOR. EDWARD ZAMMIT LEWIS:  Però imbagħad ħadtu d-deċiżjoni li tagħlqu l-MOBC.  Hux hekk?  

L-AVUKAT AUSTIN GATT:  Le, fil-fatt għadha hemmhekk l-MOBC.  Jiena kont kontra li l-MOBC tittrejdja fiż-żejt.  Jiena ma jidhirlix li kumpanija tal-Gvern għandha tirriskja l-flus tal-poplu billi tixtri, tbigħ u tinnegozja ż-żejt u tikkompeti mal-privat fuq il-bejgħ taż-żejt offshore.  Ma jidhirlix li dik hija funzjoni tal-Gvern, u l-Kabinett kien qabel miegħi, u allura qlibniha biex tkun oil storage company u nikru l-oil storage, anke wkoll għax kien hemm diversi snin fejn l-MOBC tilfet il-flus. 

ONOR. DEBORAH SCHEMBRI:  F’liema sena nqalbet għal storage company?

L-AVUKAT AUSTIN GATT:  Fl-2005, però bl-amment qed ngħidlek.  Mhux immedjatament wara, però f’dawk iż-żmenijiet.  
ONOR. EDWARD ZAMMIT LEWIS:  Wara li ttieħdet din id-deċiżjoni, li inti qed tgħid li qabel miegħek il-Kabinett dwarha, li jiġu ristretti l-attivitajiet kummerċjali tal-MOBC, naqblu li nibtet kumpanija kummerċjali bl-isem ta’ Island Bunker Oils Limited (IBOL)?

L-AVUKAT AUSTIN GATT:  Jista’ ikun, imma ma nafx ngħidlek.

ONOR. EDWARD ZAMMIT LEWIS:  Ma tafx biha?!  Il-kumpanija IBOL ma tafx biha?  Kif irrestrinġiet ruħha l-MOBC fl-attività tagħha nibtet din il-kumpanija kummerċjali bl-istess attività li kienet tagħmel l-MOBC?!  U lanqas taf biha!

L-AVUKAT AUSTIN GATT:  Jiena ma jinteressanix is-suq privat; is-suq privat jirranġa l-privat.  Fis-suq privat kien hemm u għad hemm ħafna kumpaniji, anke ħafna barranin ukoll, u kien evidenti li jekk se tagħlaq l-MOBC se jikber is-sehem tas-settur privat.  Mill-bqija ma nafx x’inhi r-rilevanza.  Kien ovvju li  jekk l-MOBC, li kien market player qawwi, se jitlaq minn dak is-suq, dik il-market share se tittieħed mingħand ħaddieħor.   

Biex nirrispondi lill-Onorevoli, il-memo fuq l-istorage facilities lill-Kabinett kien April 2004.  

ONOR. DEBORAH SCHEMBRI:  Dr. Gatt, int minn meta sa meta kont Ministru?

L-AVUKAT AUSTIN GATT:  Mill-2003 sal-2010.  Dejjem qed nitkellmu meta kont responsabbli mill-Enemalta.

ONOR. EDWARD ZAMMIT LEWIS:  Imma l-kumpanija IBOL qatt smajt biha qabel illum?

L-AVUKAT AUSTIN GATT:  Iva, dażgur li smajt biha!  

ONOR. EDWARD ZAMMIT LEWIS:  Naqblu li bħala stat ta’ fatt din nibtet preċiżament fi żmien li l-MOBC – issa m’iniex qed ngħidlek tidħol fil-privat – irrestrinġiet l-attivitajiet kummerċjali tagħha?

L-AVUKAT AUSTIN GATT:  Ma nafx, però tista’ tiċċekkjaha.

ONOR. EDWARD ZAMMIT LEWIS:  George Farrugia, fid-depożizzjoni tiegħu qal li Frank Sammut, li nħatar konsulent li suppost kellu jirranġa dan l-MOBC, kif għedtilna inti, qabel ma ġiet iffurmata l-IBOL kien jgħidlu li hu mhux se jibqa’ l-MOBC, però sejjer f’kumpanija privata li hija l-IBOL li se tieħu dawn l-attivitajiet.  Din kont taf biha int?

L-AVUKAT AUSTIN GATT:  Le, assolutament ma kontx naf biha u anke kieku kont naf... Anzi ngħidlek iktar.  Kien hemm domandi li għamel l-Onor. Leo Brincat fejn jimplika dan li qed tgħid int – jimplika għax ma qalhiex ċara – kien hemm stejjer ipplantjati f’min kellu interess fit-trade papers li semmiha wkoll l-Onor. Brincat, u jiena f’dawk id-domandi – li jekk mhumiex hawnhekk żgur li tista’ ġġibhom – irrispondejt lill-Onor. Brincat li r-regoli tal-Gvern ma jżommu lil ħadd milli jitlaq minn mal-Gvern u l-għada jidħol fil-privat u jieħu miegħu n-knowledge kollu.  (Interruzzjonijiet)  Għax l-Onor. Zammit Lewis staqsieni xi ħaġa, imbagħad f’daqqa waħda nara …  Lill-Onor. Brincat kont irrispondejtu li sfortunatament – u għadha hekk sal-lum – il-Gvern ma jagħmilx dik il-klawsola li timpedixxi lil xi ħadd milli meta jitlaq minn pożizzjoni jidħol fl-istess tip ta’ business fil-privat.  Anzi, safejn naf jien – u din darba konna ttestjaniha – huwa llegali li tagħmel dawn it-tip ta’ klawsoli.  U allura, anke jekk hu minnu dak li qed tgħid int, Onorevoli, jiena qatt ma stajt inżomm lil ħadd milli jitlaq mill-MOBC u jidħol x’imkien fil-privat.  Fil-fatt taħt dan il-Gvern, dawn l-affarijiet saru diversi drabi.  M’għandha x’taqsam xejn, però r-realtà hekk hi.  Ir-realtà hi li llum ma tista’ żżomm lil ħadd milli jagħmilha.  

ONOR. EDWARD ZAMMIT LEWIS:  X’sar diversi drabi taħt dan il-Gvern?  Li persuna kienet taħdem mal-Gvern u tmur mal-privat?  

L-AVUKAT AUSTIN GATT:  Mela.  Ma rridx noqgħod insemmi nies.  

ONOR. EDWARD ZAMMIT LEWIS:  Imma jien mhux hekk qed nistaqsik.  Jien qed ngħidlek li George Farrugia, fid-depożizzjonijiet tiegħu li ta fil-11 u fis-16 ta’ Diċembru 2013, kien qal li Frank Sammut mhux kien qallu li se jibda karriera mas-settur privat, imma kien qallu li mhux se jibqa’ jkun hemm dak ix-xogħol fl-MOBC però se jkun hemm kumpanija oħra li kien se jkun qed jikkontrolla hu u li kien se jkollha l-kontroll ta’ dan ix-xogħol.  M’iniex qed ngħidlek li persuna marret taħdem mal-privat.  

L-AVUKAT AUSTIN GATT:  Mela x’għamlet?    

ONOR. EDWARD ZAMMIT LEWIS:  Le, jien qed nistaqsik jekk kontx taf b’dawn l-affarijiet.  

L-AVUKAT AUSTIN GATT:  Diġà għedtlek li le, jien ma kontx naf li kien Frank Sammut, però lill-Onor. Brincat irrispondejtu bil-miktub, jiġifieri m’iniex qed nivvinta, li jien ma kelli ebda poter li nżomm lil xi ħadd milli jagħmel dan il-pass.  Dik hija l-fortuna jew l-isfortuna.  Normlament fejn iddaħħal il-klawsola ta’ impediment, trid  tħallas ħafna flus ukoll bħalma għandhom il-Kummissarji tal-Unjoni Ewropea; ma jistgħux jagħmlu l-istess xogħol però jitħallsu pjuttost tajjeb għal dawk it-tliet snin!  

ONOR. OWEN BONNICI:  Però l-issue dak iż-żmien kienet li kien hemm ġurnali internazzjonali tekniċi f’dan is-settur li kienu qed jallegaw affarijiet li wara rriżulta li kienu veri.   

L-AVUKAT AUSTIN GATT:  Kien hemm l-allegazzjoni li kienet vera.  

ONOR. OWEN BONNICI:  Wara rriżulta li kien veru.  Id-domanda tiegħi hija kif il-ġurnali internazzjonali kienu jafu u l-ministru responsabbli ma kienx jaf.  

L-AVUKAT AUSTIN GATT:  Ir-raġuni kienet li l-kompetituri kollha riedu x-xogħol tal-MOBC.  Mhux ovvja?  Ma naħsibx li trid xi għerf kbir biex tkun taf li dawn m’għamluhiex fl-international papers għax Malta tant għandha xogħol f’dan il-qasam li tiġi headline imma għax xi ħadd poġġiha hemmhekk.  Wieħed mill-kompetituri ta’ din il-kumpanija l-ġdida poġġiha hemmhekk.  Simple as that.  

ONOR. OWEN BONNICI:  Iva, imma kien hemm allegazzjonijiet ta’ irregolaritajiet li wara rriżultaw li kienu veri.  

L-AVUKAT AUSTIN GATT:  Le, oqgħod attent.  

ONOR. OWEN BONNICI:  Li wassal lill-Onor. Leo Brincat jitlob li jsir dan l-audit.  

L-AVUKAT AUSTIN GATT:  Le, u se nagħtik żewġ raġunijiet għaliex le.  L-Onor. Leo Brincat kien qed jagħmel id-domandi waqt li l-MOBC kienet għadha ma qalbitx, imma kienet għadha se taqleb għall-istorage.  It-tieni, wara li Frank Sammut telaq mill-MOBC, ma sarux iktar irregolaritajiet fl-MOBC.  Li qed jiġi allegat hawnhekk u li qed jiġi allegat il-qorti jmur ħafna qabel.  

ONOR. OWEN BONNICI:  Filwaqt li Frank Sammut kien hemm fl-2003/2004.  

L-AVUKAT AUSTIN GATT:  Eżattament.  Jiġifieri m’hemm ebda allegazzjoni li wara l-2004 kien hemm irregolaritajiet fl-MOBC.  

ONOR. OWEN BONNICI:  Il-fatti ppruvati s’issa jmorru 2003/2004.  

L-AVUKAT AUSTIN GATT:  Eżattament u allura li kienu qed jilmentaw, bażikament huwa fejn kienu qed jgħidu:  Huwa fair li dan ġab in-knowledge tas-suq meta kien qed jaħdem mal-Gvern u issa se jmur fil-privat u jġorr il-klijenti miegħu?  

ONOR. OWEN BONNICI:  Ma naħsibx li kienet tirriferi għal hekk biss.  

L-AVUKAT AUSTIN GATT:  Hekk hi.  Anke d-domanda tal-Onor. Leo Brincat kienet hekk.  

ONOR. OWEN BONNICI:  Effettivament l-ilment kien li l-MOBC kienet qed tintuża bħala xi ħaġa biex ħaddieħor jagħmel il-flus minnha u wara rriżulta li hekk hu.  

L-AVUKAT AUSTIN GATT:  Ma rridx immerik, però ma naħsibx li hu hekk.  

ONOR. OWEN BONNICI:  Nistgħu naraw id-dokumenti.  Fis-seduta li jmiss inkunu nistgħu nikkwotaw u ma jkollniex dawn id-diffikultajiet, però d-domanda tiegħi hija:  Jekk il-media internazzjonali kellha xamma li xi ħaġa sejra ħażin fl-MOBC, kif il-ministru responsabbli ma kellux ix-xamma?  

L-AVUKAT AUSTIN GATT:  Ma kien qed isir xejn ħażin.  L-allegazzjoni kienet...  Bir-rispett kollu, aqra…

ONOR. OWEN BONNICI:  Li żgur kien qed isir il-ħażin fl-MOBC ammettiha Frank Sammut stess!  

L-AVUKAT AUSTIN GATT:  L-allegazzjoni li kien hemm fl-international papers u d-domanda li għamel l-Onor. Brincat ma kienu jikkonċernaw xejn l-affarijiet li wasslu għall-qorti.  Aqrahom u tara; din mhijiex kwestjoni ta’ opinjoni.  L-allegazzjoni li saret dak iż-żmien kienet li mhux sew li xi ħadd li tant kellu knowledge intima ta’ dan il-business, li jaf il-klijenti inside out, se jmur fil-privat u jġorr kollox miegħu.  Fil-privat din tiġri ħafna meta jkollok head salesman u jitlaqlek ma’ kompetittur tiegħek.  It’s the same thing, però dan li kien hemm fl-international papers.  

ONOR. OWEN BONNICI:  Nikkwotaw testwalment għax…  

L-AVUKAT AUSTIN GATT:  Dik hi l-iktar ħaġa faċli inkella se noqogħdu…  

ONOR. OWEN BONNICI:  Mela ħalli nagħmillek id-domanda mod ieħor ħalli ma noqogħdux niddibattu fuq x’kien hemm fl-international technical papers.  Li Frank Sammut ammetta li l-MOBC kienet qed tintuża biex ħaddieħor jagħmel il-flus, dik illum hija stabbilita, jiġifieri tikkonferma miegħi li Frank Sammut ġie rrappurtat diversi drabi…  Jien li nara milli jġibu l-ġurnali.  

L-AVUKAT AUSTIN GATT:  Ma nafx ammettihiex Frank Sammut.  
ONOR. OWEN BONNICI:  Dażgur, qed ngħidlek jien.  

L-AVUKAT AUSTIN GATT:  Jekk qed tgħid int m’iniex se mmerik.  

ONOR. OWEN BONNICI:  Meta Frank Sammut tela’ quddiem dan il-Kumitat kien qal li peress li għandu proċeduri pendenti…

L-AVUKAT AUSTIN GATT:  Mela Frank Sammut xehed hawnhekk?  

ONOR. OWEN BONNICI:  Le, huwa kien qal li peress li għandu proċeduri pendenti huwa qed jistenna l-eżitu  ta’ istituzzjonijiet…  

L-AVUKAT AUSTIN GATT:  Skużani li qed ninterrompik imma fil-qorti, safejn naf jien, m’ammettiex.  

ONOR. OWEN BONNICI:  Le, il-proċedura għadha għaddejja.  

L-AVUKAT AUSTIN GATT:  Mela allura fejn ammetta? 

ONOR. OWEN BONNICI:  Ġie rrappurtat meta xehed Michael Cassar li dak iż-żmien kien Assistent Kummissarju u llum huwa Kummissarju… 

THE CHAIRMAN:  Hawnhekk?  

ONOR. OWEN BONNICI:  Le, meta xehed fil-proċeduri tal-qorti kif rappurtat fil-ġurnali.  

THE CHAIRMAN:  Jiġifieri qed tgħid dwar dak li ġie rrappurtat f’gazzetta.  

ONOR. OWEN BONNICI:  Fil-ġurnali kollha kien ġie rrappurtat li meta staqsa dwar dak li kien qed jiġri fl-MOBC, Frank Sammut ammetta li kien qed isir dan il-ħażin.  M’iniex qed ngħidlek li Frank Sammut ammetta l-akkużi miġjuba kontra tiegħu, imma ammetta l-fatt li l-MOBC kienet qed tintuża biex ħaddieħor jagħmel il-flus minnha.  

THE CHAIRMAN:  Dejjem minn dak li ġie rrappurtat x’qal ix-xhud fil-qorti.  
ONOR. OWEN BONNICI:  Iva, għax m’għandix aċċess għall-files.  

THE CHAIRMAN:  Mhux ovvja!  Ħadd m’għandu.  

ONOR. OWEN BONNICI:  Jiena mort għas-sors… 

THE CHAIRMAN:  Allegatament x’qal l-Assistent Kummissarju.  

L-AVUKAT AUSTIN GATT:  X’xehed Michael Cassar fil-qorti.  

ONOR. OWEN BONNICI:  Fis-seduta li jmiss jien lest li nikkwota x’intqal biex inkun lejali lejk u jekk hemm bżonn ngħaddihielek minn qabel biex tilħaq tarahom.  Jiġifieri jien qed nistaqsik jekk intix konxju li llum m’hemmx dubju li l-MOBC kienet qed tintuża biex ħaddieħor jagħmel il-flus.  

L-AVUKAT AUSTIN GATT:  Fil-fatt hemm akkużi kriminali, però safejn naf jien, qabel ma sirt ministru jien.  

THE CHAIRMAN:  Ix-xhieda hija sospiża minħabba li issa rridu mmorru għall-vot fil-plenarja.  Il-Kumitat qed jiġi aġġornat għal nhar it-Tnejn, 13 ta’ Lulju għall-kontinwazzjoni, u probabbilment il-konklużjoni, tax-xhieda ta’ Dr. Austin Gatt.  Nirringrazzjakom.

Fid-9:02p.m. il-Kumitat aġġorna.  

